
Gonbidapena:  
Eguena, 19:30,  
Torrene aretoa

Urriaren 22an akabua 
emango dio Sopelako 
Aitxu! euskara-taldeak  
10 urteko ibilbideari.    7

72. zenbakia
2016ko 
urriaren 13tik 
urriaren 19ra arte

Egunero 24 orduz Uribe Kostako albiste gehiago gure atari digitalean: www.hiruka.eus

«Ez da erraza buruan 
duzun guztia aurrera 

eramatea»

Higinio Rivero Fernándezek Europako 
eta Munduko parakanoa-txapelketak 
irabazi berri ditu; Plentzia Piraguismo 
Taldeko kirolaria da.                          20

Iñaki Goirizelaiak agintaldi bi 
daroatza EHUko errektore legez. 
Agintari berria nor izango den 
erabakitzeko hauteskundeak  
azaroan izango dira.       ▸16-17

Emakumeen 
Lilagunea
Lilagunea Mankomunitateko 
Jabekuntza Eskolak ikastaro asko 
antolatu ditu; horietan izena eman 
daiteke, daborduko.                   9

HERRIZ HERRI  URIBE KOSTA

Bertso-lehia 
bueltan da
Bizkaiko Bertsolari Txapelketak 
Udagoieneko Faseari ekingo dio 
zapatuan; zortzi uribekostarrek 
parte hartuko dute sariketan.  14

KULTURA 

Ondarea 
birgogoratzen
Ondarearen Europako 
Jardunaldietan bete-betean 
murgilduta daude Uribe Kostako 
udalerri asko, egunotan.    2 eta 9

HERRIZ HERRI  GETXO ETA URIBE KOSTA



Herriak
Getxo

Bizkaiko Foru Aldundiak sus-
tatutako Ondarearen Euro-
pako Jardunaldietan par-
te hartuko du aurton ere 

Getxok. Etxetik kanpo goiburudun 
jardunaldiok elkarlanean antolatu 
dituzte hainbat elkartek eta eragilek, 
eta ekitaldi ugari izango dituen egita-
raua prestatu dute. Getxon, helburua 
da harrerako herritzat zabaltzea uda-
lerriaren eginkizuna, «baina betiere 
ideiak, ereduak eta ezagutza transmi-
titzeko abiapuntu gisa», Udalak azal-
du duenez. Joan den barikuan, hilak 
7, hasi ziren ekitaldiak, eta azaroaren 
5era arte hamaika egiteko egongo dira 
aukeran. Saio denak doakoak izango 
dira, taldea osatu edo edukiera bete 
arte parte hartu ahal izango da. 

Jarduerak eta ekitaldiak
Hilaren 13an, eguenean, José Maria 
Beascochea historialariak Industria 
migrazioak Bizkaira: geure aniztasuna 
izenburudun hitzaldia eskainiko du, 

gaztelaniaz, 19:00etatik aurrera, Ba-
ke-Eder Ezagutza Zentroan (Zugazarte 
Etorbidea, Areeta). Hilaren 14tik aurre-
ra, Hildakoen eguna izeneko erakus-
keta ikusi ahal izango da, Algortako 
Villamonte kultur etxean. Horregaz, 
Bizkaian bizi den komunitate mexika-
rrak bere kulturako tradiziorik zaha-
rrenetako bat partekatu nahi du. 

Hilaren 16an, domekan, Arriluzetik 
Lertegi etxeraino: ibilaldia zenbait ar-
kitektura-estilotan zehar ibilbide gida-
tua egin ahal izango da, hainbat txan-
datan (10:00, 10:30, 12:00 eta 12:30). 
Bisitak euskaraz eta gaztelaniaz izan-
go dira eta elkargunea Arriluzeko 
Naufragoen Etxea izango da. Hurren-

go eguaztenean, urriaren 19an, Aka-
buko martxea dokumentala emango 
dute Villamonte kultur etxean; ondo-
ren, filmaren zuzendari eta gidoigi-
leetako bat den Fredi Paiak bertara-
tutakoakaz berba egingo du. Urriko 
ondorengo eguaztenean ere, hilak 26, 
leku eta ordu berean, Neskatoak eta 
Dominica dokumentalak proiektatuko 
dituzte (euskaraz; gaztelaniazko azpi-
tituluakaz). Ostean, berbaldia egongo 
da Dominicaren protagonistagaz eta 
Neskatoak lanaren zuzendariagaz, hu-
rrenez hurren, Eli Arrillaga artzaina-
gaz eta Jon Abrilegaz. Hilaren 21ean, 
barikuan, 18:30etik aurrera Mila zapo-
re izeneko bertako eta kultura arteko 
sukaldaritza-tailerra egingo da, Egizu 
eta Getxoko Etorkinak elkarteek an-
tolatuta. Ekitaldi horretarako izena 
ematea beharrezkoa da (alboko zu-
tabean horretarako bideak).Amaitze-
ko, Jardunaldien azkenengo ekitaldia 
hilaren 22an eta 23an egingo dute eta 
literatura-ibilbide bat izango da (gaz-
telaniaz). Ramiro Pinilla: verdes valles, 
colinas rojas izenburua ipini diote eki-
taldiari eta horixe hartuko du gaitzat.. 
Ibilbidea 10:30ean hasiko da, Algorta-
ko San Nikolas plazatik abiatuta. 

info+/erresebak: 944 910 800 (Turismo bulegoa) 

Ondarearen Europako 
Jardunaldietan murgilduta!
Etxetik kanpo goiburuagaz, joan den urriaren 7an 
hasi ziren jardunaldiak, Getxoko hainbat elkarteren eta 
eragileren elkarlanari esker. Ekimenak azaroaren 5era arte 
iraungo du, eta guztietan doan parte hartu ahal izango da.

Bertoko elkarte eta 
eragile askok  

parte hartu dute, 
Udalagaz batera

Egitaraua
Urriak 13, eguena
19:00-20:00 Industria migrazioak Bizkaira: 
geure aniztasuna berbaldia. Bake-Eder 
Ezagutza Zentroan. Gaztelaniaz.

Urriak 14 - azaroak 5
Erakusketa: Hildakoen eguna. Algortako 
Villamonte kultur etxean. Ordutegia: 
08:30-14:30 eta 16:00-20:00, astelehenetik 
barikura; 09:15-23:00, zapatuetan.

Urriak 16, domeka
Ibilaldi gidatua: Arriluzetik 
Lertegi etxeraino: ibilaldia zenbait 
arkitektura-estilotan zehar. 10:00, 10:30, 
12:00 eta 12:30. Erreserba egin beharra 
dago.

Urriak 19, eguaztena
19:00 Akabuko martxea dokumentalaren 
proiekzioa, Villamonte kultur etxean.

Urriak 21, barikua
18:30 Mila zapore tailerra. Izen-ematea: 
644 277 155 / egizugetxo@gmail.com

Urriak 21 eta 22
10:30-13:00 Ramiro Pinilla: verdes 
valles, colinas rojas literatura-ibilbidea. 
Gaztelaniaz. Erreserba egin beharra dago.

Urriak 26, eguaztena
19:00 Dominika eta Neskatoak 
dokumentalen proiekzioak, Algortako 
Villamonte kultur etxean. Euskaraz. 

Azaroaren 5era arte egongo da zer egiterik jardunaldietan. 



Wanted Ideia Lehiaketaren 
oinarriak onetsi dituzte da-
borduko. «Getxoko gazteen 

proiektuei laguntzea» du lehiaketak 
helburu, Udalaren adierazi duenez. 
Azken urteotan legez, Getxoko Uda-
laren Ekonomia Sustapen Arloa eta 
Gazteria Zerbitzua elkarregaz lanean 
dabiltza programa hori aurrera atera-
tzeko. Ideia edo proiekturen bat dau-
katen 18 eta 30 urte bitarteko gazteen-
tzat antolatzen dute lehiaketa hori, 
eta bere asmoa da horiek gauzatzeko 
baliabideak eskaintzea, baliabiderik 
ez daukaten gazteei. Proiektuak zein 
ideiak urriaren 28ra arte aurkez dai-
tezke. Sarietarako aurrekontua, dene-
ra, 22.000 eurokoa da; halere, 10.000 

eurokoa izango da proiektu batek jaso 
dezakeen gehieneko laguntza. Diruaz 
gainera, irabazleei beste modu bateko 
laguntza ere eskainiko zaie, berbara-
ko aholkularitza profesionala, orien-
tazioa, formakuntza, eta abar. Zortzi-
garrenez antolatu dute lehiaketa, eta 
denak, edo ia denak, balio du; hau da, 
orotariko proiektuak, berriak izan ala 
ez, baldin eta Getxo udalerriaren gi-
zarte, ekonomia edo kultura aberasten 
badute: antzezlan txikiak, performan-
ceak, film laburrak egitea; erakuske-
tak, enpresa-proiektuak, edozelako 
lehiaketak antolatzea; udalerrirako 
interesgarriak litezkeen webguneak, 
blogak, eta abarrak egitea; aisialdi-jar-
duerak, esaterako ikastaroak eta taile-
rrak; gizarte arazoetan sentiberatzeko 
proiektuak; euskararen erabilera sus-
tatzeko egitasmoak; eta berbaldiak be-
zalako dibulgaziozko proiektuak, bes-
teak beste. 

info+: hiruka.eus/gazteok
zirriborroa bidaltzeko: gazteria@getxo.eus

Getxo

Itzubaltzetako Romo Kultur Etxea-
ren (RKE) egoitza izango den erai-
kinean egindako azken lanak ho-

nakoak izan dira: margoketa-lanak, 
sabai aizunak, hormak eta igogailuak, 
argiak zein telekomunikazioak ipin-
tzea, besteak beste. Eraikinak 5.484 
metro koadro ditu eta «nagusi dira 
bere espazioen arrazionaltasuna, fun-
tzionaltasuna, zirkulazioetan optimi-
zazioa, bolumen argiak, malgutasuna, 
eta abarrak», Getxoko Udalak adierazi 
duenez. Hala, ezaugarri horiek «pro-
grama ordenatu bat» antolatzen la-
gunduko dutelakoan daude. Joseba 
Arregi Hirigintza Arloko zinegotziak 
adierazi zuenez, «mugarri batera heldu 
gara Romoko Kultur Etxea eraikitzeko 
proiektuaren 2B fasea amaitzean, sor-
mena nahiz kultura garatzeko balio-
ko digun eta biztanleek zein elkarteen 
sareak eskatutako zerbitzuei erantzun 

bat emango dien espazio zoragarri ba-
tera hurbildu baikaitu, etorkizun hur-
bilean izango dugunera, hain zuzen. 
Bere espazioen polibalentzia nabari 
daiteke dagoeneko, baita etorkizune-
ko eskaeretara egokitzeko nahiz beti 
aurreratuta egoteko gaitasunak ere».

8,37 milioi-euroko inbertsioa
Delako 2B fasea amaitzeagaz batera, 
Romo kultur etxea eraikitzeko egin-
dako inbertsio orokorra 8.373.787 mi-
lioi eurokoa izan da, BEZa barne, hau 
da, 1.262 euro eraikitako metro koa-
dro bakoitzeko, BEZa kendu eta gero; 
«zenbateko hori ezaugarri horietako 
eraikinak eraikitzeko batez bestean 
erabiltzen dena baino txikiagoa da», 
udal iturrien arabera. Eraikina ekipa-
menduz  betetzeari helduko dio orain. 
Hala, Itzubaltzeta/Romoko kultur 
etxeko askotariko guneak altzariz, in-

formatika-tresnez eta abarrez hornitu-
ko dituzte, baita alta eman eraikinean 
egongo diren zerbitzuen administra-
zio-kudeaketarako kontuak. Gaur 
egun, lizitazio publikoan daude beha-
rrezkoak diren ekipo batzuk lortzeko 
kontratuak. Modu berean, hainbat zer-
bitzu (ura, argia, klimatizazioa, igogai-
luak...) abian ipintzeko ezinbestekoak 
diren administrazio-tramiteak hasi 
dira, dagozkien lizentziak egin ostean. 
Getxoko Udalak azpimarratutakoaren 

arabera, «baliabideak arrazionaliza-
tze aldera eta baliabide ekonomiko eta 
pertsonalen kudeaketan eraginkorta-
sun handiagoa nahiz sinergiak emate-
ko, ekipamenduak askotariko zerbitzu 
eta aisialdi-, kultura-, hezkuntza- eta 
gizarte-erabilerak bateratuko ditu; de-
nak Getxoko familien, elkarteen eta 
erakundeen zeregin kultural eta so-
zialari lotutakoak». Dioenez, «250.000 
pertsona inguruk erabiliko dituzte ins-
talazioak urtero». 

Romo kultur etxearen 
2B fasea amaitu dute; 
hornitzen hasiko dira
Romo kultur etxea eraikitzeko lanetan, beste etapa bat 
bete dute, barruko guneak egokitzeko 2B faseko azken 
beharrak amaitzean. Orain, barrua hornitzen hasiko dira.

Wanted Ideia Lehiaketan 
ideiak zein proiektuak 
aurkez ditzakete Getxoko 
gazteek; urriaren 28ra arte 
egongo da aukera. 

Wanted ideia-lehiaketa 
martxan da daborduko

RKE, barrutik. © GETXOKO UDALA



Gazte Match eta Pro Match 
saioak egingo dituzte bari-
kuan, hilaren 14an, Algortako 
Telletxe plazan. Gazte Match 

delakoa 18 urtetik beherakoei zuzendu-
ta egongo da; ostera, interpretazio alo-
rreko zaleei eta profesionalei begirakoa 
izango da Pro Match-a. Biak ala biak Zu-
rrumurruen aurkako Estrategiaren ba- 
rruko ekimenak dira, eta Antzerki Jar-
dunaldien barruan antolatuko dituzte; 
joan den eguaztenean egindako inpro-
bisazio tailerra legez. Antzezpen-lehia-
ketak dira, eta horietan lau pertsonak 
osatutako taldeek inprobisatu beharko 
dute zurrumurruen aurkako borroka-
gaz lotutako gaien inguruan. Lehiaki-
de guztiek sari bana jasoko dute parte 
hartzeagatik; talde irabazleak, perku-
sio-tailer batean parte hartzeko auke-
ra ere bai (Utopianeko profesionalen 
ekimenez). Hala, ekimen horiekaz zein 
antolatutako beste antzezpen batzue-
kaz, Antzerki Jardunaldiek bat egingo 
dute, berriro ere, Getxoko Udalak sus-

tatutako Zurrumurrurik Ez Estrategiak 
bultzatzen dituen balioakaz: kultur ar-
tekotasuneko udalerriaren aldekoakaz, 
eta immigrazioari eta kultur aniztasu-
naren inguruko estereotipo negatibo 
eta aurreiritzirik gabekoakaz.

Udal langileentzako prestakuntza
Getxon administrazio publikoan dabil-
tzan langileentzako prestakuntza anto-
latu du Udalak, zurrumurruen aurka; 

hiru saio izango dira, azaroan, Getxo 
Elkartegian. Saioak azaroaren 7an, 
14an eta 21ean izango dira, 09:00eta-
tik 13:00etara, eta ‘kultura’, ‘nortasuna’ 
zein ‘aniztasuna’ kontzeptuak eta es-
tereotipoak sortzeko prozesua aztertu-
ko dituzte; horiei aurre egiteko tresnak 
eskaini eta landuko dituzte. Egunero-
ko lanean askotarikotasuna jorratzeko 
erabiltzen diren praktika desegokiak 
antzematen lagunduko dute. 

Getxo

Aurreiritzirik ez izateko
Zurrumurruen kontrako  
estrategia ezagutarazteko 
saioak egingo dituzte 
Antzerki Jardunaldietan.

Prestakuntza-saioetan beharrezkoa da izena ematea: antirumores@getxo.eus

Akademia eta zentroetan euska-
raren erabilera sustatzeko hi-
tzarmena berritu du Getxoko 

Udalak, gazteek zein helduek herrian 
bertan hainbat ekintza euskaraz egi-
teko aukera bermatzeko asmoz. Hain 
zuzen ere, gaur egun 37 akademiak 
euskarazko eskaintza dute. Hitzar-
menean onartutako konpromisoen 
artean, liburuxka bat kaleratuko du 
Udalak,  zentro horien guztien berri 
emateko; horregaz batera, 300 kartel, 
udal webgunean horren berri eman 
zein 0 eta 18 urte arteko neska-muti-
len familiei eskutitzak bidaliko dizkie. 
Akademiek, berriz, honako konpro-
misoak hartu dituzte: lanean jardun 

eskolak euskaraz ematen jarraitzeko;  
zentroko hizkuntza-paisaia euskal-
duntzea; webgunea euskaraz ere ipin-
tzea; publizitatea euskalduntzea, Uda-
lak eskaintzen dien doako zerbitzuez 
baliatuz; kanpainaren publizitate-eus-
karriak ikusgarri ipintzea; eta euska-
razko eskaintzak sustatzea. 

Berbalaguna, martxan
Euskaraz hitz egiteko ohitura dutenak 
eta mintzapraktika egin gura duten 
pertsonak batzen dituen Berbalaguna 
programa martxan da ostera ere, Egi-
zu Getxo euskaldun elkarteari esker. 

info+: www.egizu.eus
egizugetxo@gmail.com

Euskararen erabilera bultzatu 
guran, hitzarmena berritu dute

Getxoko PPk gogoratu duenez, EAE-
ko Auzitegi Gorenak Algortako Txi-

kia plazari izena aldatzeko agintzen 
duen epaia eman du. Popularrek espe-
ro dute Gobernu-taldeak ez aurkeztea 
helegiterik sententzia horri, eta auzi-
tegiak agindutakoa betetzea. Hori de-
la-eta, ‘Txikia’ izena kale-izendegitik 
kentzea eskatu diote alkateari. Iñaki 
Gamero PPko bozeramaileak iragarri 
duenez, «ETAko talde terroristari es-
kainitako plaza honek Terrorismoaren 
Biktimen Errekonozimendurako Le-
gea hausten du, horien duintasuna eta 
ohorea kaltetzen duelako, eta helegitea 
aurkezteak biktimen mina areagotzea 
baino ez du ekarriko». 

Txikia plazaren izena 
aldatzea eskatu du 
Getxoko PPk, berriro

Urriaren 11ko goizaldean 
ari naiz letrok idazten 
eta, ohitura onei segi-
tuz, berandu nabil; be-

rriro ere, Hirukako erredakzio 
-kideak nire arbasoez gogoratu-
ko dira. Aitor dezadan, hala ere, 
berandutzaren kausa zentzuzkoa 
dela, atzo geroztik shock egoe-
ran bainago. Nire ikasle bati en-
tzundakoak zur eta lur utzi bai-
ninduen atzo, asteazkenenean 
ikastolara etorri beharrik izango 
ez zutela aipatzean, horren arra-
zoiaz galdetu nienean.

Pilarica Eguna zela eran-
tzun zuen batek. «Ondo, asma-
tu duzu, orain azaldu egidazue 
horren esanahia», nire eskaera. 
Ezjakintasunagatik agian, edo 
lotsak eraginda, inork ez zuen 
ahotsa altxatu; orduan, urria-
ren 12a espainiar izaeraren ha-
rrotasuna (harrokeria?) ospatze-
ko eguna zela azaldu nien, eta 
hargatik zela asteazken hura jai 
eguna. Azaldu nien, baita ere, 
ospakizun hark zeraman zama 
konkistatzailea, Amerikako he-
rriak bortxaren bidez zanpatu 
eta bere egin zituen Erresuma Es-
painol haren nondik norakoak. 

Aipatu gabe utzi nuen (be-
randuago entzun niolako, beste-
la egingo nukeen), egungo Barne 
Ministro espainolak Badalonako 
eta zenbait herri kataluniarren 
ekimen intsumituari emaniko 
erantzun narrasa («indigentes 
culturales» deitu zituen). 

Eta, inozoa ni, ikasleek os-
pakizun hartan ezer ospatzeko 
ez zutela esango zidatela espero 
nuenean, «¡Viva España!» bota 
zuen batek. Txantxetan esan 
zuela sinistu nahi nuke, baina 
edonola ere shock egoeran utzi 
ninduen. 

Hiru ideia bururatu zitzaizki-
dan: espainiar botere faktikoek 
izaera espainiarraren asimilazio 
politikan asmatu dutela (bortxa-
ren bidez, noski), eta hezkuntzan 
lan handi(egi)a dugula egiteko.

Hirugarrena: independentzia 
behar dugu! 

Ikastolan 
«¡Viva España!» 
oihukatu zidaten 

OIER ITURRALdE FERnAndEZ
«ATAnO» 
EH Bildu

Tiocfaidh ár lá

2016ko urriak 13 | urriak 194  



  52016ko urriak 13 | urriak 19

Erandio

Adikzioen eta Droga Mende-
kotasunen gaineko Arreta 
Integralaren EAEko Legea 
pasa den apirilaren 13an ar-

gitaratu zen, Euskal Herriko Agintza-
ritzaren Aldizkarian. 83. artikuluan, 
Legeak ezartzen du «kalamua kontsu-
mitzen duten adin nagusikoek osatu-
tako elkarteak erregelamendu bidez 
arautuko» direla «baldin eta legez 
erregistratuta badaude eta irabazi-as-
morik gabekoak badira», «kalteak gu-
txitzeko eta osasuna babesteko». 

Hori kontuan hartuta, Erandioko 
Udalak erabaki du «Erandioko uda-
lerrian cannabis-kontsumitzaileen el - 

karteak edo klub sozial pribatuak 
ezartzeko baimenak etetea», itsasa-
darraren aurreko ostatu batean horre-
lako klub bat zabaltzeko eskakizuna 
jaso ostean. Luzamendua urtebetekoa 
izango da; bitartean, Udalak araudi 

bat aztertzeko prozedura hasi du, ho-
rrelako jarduerak kokatzeko baldintza 
teknikoak zehazteko eta «pertsonen 
osasuna, bizikidetza, ingurumena eta 
interes kolektiboko sentiberatasuna 
babesteko». 

Haxix-klubak arautzear
Haxix-kontsumitzaileen 
elkarteak arautu arte, 
urtebeteko luzamendua 
ezarri du Udalak.

Erandio da Bizkaiko lehenengo udalerria haxix-klubak arautuko dituena. © ERTZAINTZA

Hilaren 4an amaitu zen Erandioko 
udal aurrekontu parte-hartzai-

leak idazteko lehenengo fasea. Dabor-
duko, Udalak lehenengo datuak eman 
ditu. Denera, 568 iritzi eta ekarpen 
jaso dituzte. Kalean ipinitako karpa-
tan izan dira gehienak: 347. Interne-
tez, 157 ekarpen batu dituzte. 

Ehunka auzokidek 
iritzia eman dute  
udal aurrekontuez

Preso gaixo larrien askatasuna es-
katzeko manifestazioa izango da 

urriaren 15ean Donostian, 17:00etan, 
Boulebardetik hasita. Hitzordu ho-
rretara joateko autobusa antolatu du 
Erandioko Sarek. Izena eman daiteke 
honako lekuetan: Altzagako La Plaza 
tabernan, Astrabuduko Primera Linea 
ostatuan eta Herriko Tabernan. 

Sarek autobusa 
ipini du Donostiako 
mobilizaziora joateko

Leioa

Hitzaren Zuhaitza egitasmoaren 
bitartez, herritar boluntarioen 
sarea bultzatu gura du Udalak, 

umeei bake-kulturaren balioak trans-
mititzeko eta eurekaz lantzeko. Proiek-
tua fase bitan banatuko da: lehenengo 
eta behin, ipuin-kontalariak trebatuko 
dituzte; horren ostean, ipuinen kon-
taketa-saioak egingo dira udalerriko 
ikastetxeetan eta, Ipuin-kontaketen 
Maratoia Kultur Leioan, Gabonetan. 
Antolatzaileen berbetan, parte har-
tu gura dutenek baldintza bi baino 
ez dituzte behar: «gogo handia izatea 
eta izena ematea urriaren 20a baino 
lehen», aipatu dutenez. Hala, ipuin-
kontalariak trebatzeko saioak urria-

ren 22tik apirilaren 8ra bitartean egin-
go dituzte; 15 orduko iraupena izango 
du saio bakoitzak, eta sei izango dira, 
guztira. Euskaraz edo gaztelaniaz egi-
teko aukera egongo da. 

info+: 633 016 107/saioa@geuz.es

Ipuin-kontalariak trebatuko 
dituzte, bizikidetza sustatzeko

Gizarte-hezkuntzako Esku-hartze 
Taldeak (GET) prestatutako Es-

kola-laguntza programan parte hartu 
gura dutenek astean ordu bi libre iza-
tea baino ez dute behar. Leioako GET-
ko arduradunek azaldu dutenez, egi-
tasmoa 5 eta 14 urte bitarteko umeei 
zuzenduta dago eta honako helbu-
ruak dauzka: eskola modu positiboan 
indartzea, ikasketa-ohiturak lantzea 
eta ikasgaietarako laguntza ematea. 
Horretarako guztirako, boluntarioak 
behar ditu Gizarte-hezkuntzako Es-
ku-hartze Taldeak; gizarte-hezitzaile 
baten gainbegiradapean lan egingo 
dute aurkeztuko diren lagunek. 

info+: 944 010 911 / eiseleioa@leioa.net 

Eskola-laguntza
programarako 
boluntario bila

Irailaren 29ko osoko bilkuran, La-
miakoko Earle 14C guneko plan 
bereziaren aldaketa onartu zuen 
Udalbatzak, EAJ, PSE-EE eta PP-

ren aldeko botoakaz. Hala, auzoki-
deek aurkeztutako alegazioak atzera 
bota zituzten; Esnatu Leioak eta EH 
Bilduk auzotarren alde egin zuten.

Langileria kalean, 310 metro lu-
zerako gune publikoa egin gura du 
Udalak, 2011ko hirigintza-plangintzan 
aldaketak eginez. Horrez gainera, mer-
kataritza-jarduerak sustatzera bidera-
tutako estalitako galeria ipiniko dute. 
Bestalde, trafikoa metroaren ibilbide-
ra paraleloan desbideratu gura dute; 

horrela, zaratak (kotxeenak zein me-
troarenak) etxeetatik aldendu. Azke-
nik, beste parke bat ipini, udal ekipa-
mendu batentzako lursaila gorde eta 
bidegorrien sarea handituko dute.

Auzokide askoren ustez, ordea, 
ez dira guztiak onurak izango. 2011n, 

hasieran, 112 etxebizitza altxatzea au-
rreikusten zuten; gero, 228 etxe egi-
tea erabaki zuten. Gaur egun, 180 pisu 
eraikitzea aurreikusten dute, bederatzi 
solairutako bost eraikinetan. Horren 
kontra, 300 sinadura baino gehiago 
aurkeztu dituzte bizilagunek. 

Lamiakoko plana, aurrera
Auzotarren alegazioak 
atzera bota ditu Udalbatzak; 
planaren aldaketagaz 
eraikigarritasuna handituko 
dela salatu dute.

2011n onartu zuten orain aldatu duten hirigintza-plangintza.

Travellin’ Brothers taldeak kontzer-
tu berezia emango du abendua-

ren 23an, Kultur Leioako entzunge-
lan; bertoko arduradunek daborduko 
ezagutzera eman dute zeintzuk izango 
diren musika-talde leioaztarren gon-
bidatu bereziak, egun horretan. Kultur 
Leioak jakinarazi duenez, Ina Forsman 
finlandiarra eta Raphael Wressnig 
austriarra izango dira egundoko ema-
naldi horretako gonbidatuak. 

Ina Forsman eta 
Raphael Wressnig, 
abenduan, Leioan

Ipuin-kontaketa saio bat. © HITZAREN ZUHAITZA

Krisalida txoko honen az-
ken artikuluan euskal hiri 
modernoa, partaidetza eta 
komunitatearen hezike-

ta batu genituen, elkarren beha-
rrean ekarrita. Ez dago hiri mo-
dernorik partaidetzarik gabe, eta 
partaidetzak heziketa behar du.

Partaidetza hamaikagarren 
agindu bihurtu da; partaidetza 
prozesuak, erreferendumak, kon-
tsultak, partaidetza guneak … sa-
rri entzuten diren hitzak dira, de-
mokrazia garatuaren ondorengo 
pausua agian. Edota oligarkia de-
mokratiko ustelduari emandako 
erantzuna? Nork daki!

Egia da, ordea, ez dagoela 
kultura demokratikorik, ez gure 
erakundeetan, ez herritarrengan. 
Partaidetza komunitateaz pentsa-
tzea da, ez norberari interesatzen 
zaiona inposatzea. Eta arau izan 
behar duen horrek berdin balio 
du kargudun politikariarentzat 
zein herritar xumearentzat.

Partaidetzak erantzukizun kar 
ga handia du. Partaidetza ez da 
kexa, ez da kritika birrintzailea, 
ez da gauzak tontoki eskatzea, ez 
da interes pertsonala, ez du era-
kunde politikoen baimenik behar. 
Partaidetza eraikuntza da, elkar-
lana, komunitatearen alde lan 
egitea, marko baten barruan mu-
gitzen da, kontzientea izan behar 
baita muga teknikorik badagoela, 
baita legezko mugarik ere.

Parte hartzea librea da; inor ez 
dago behartuta, baina parte har-
tzen ez duena prozesutik kanpo 
dago. Gehiengo isila kontzeptua-
ren atzean ezkutatzen direnek ez 
dute partaidetzan sinesten; kon-
tra daude. 

Politikariak beldurra kendu 
behar dio partaidetzari, bere di-
namikan integratu. Hauteskun-
deetarako aurkeztu zuten progra-
mak puntu bateraino zehazten 
du politika; hortik aurrera, gauza 
asko dago definitzeko.

Ez da erraza, partaidetzak al-
daketa paradigmatikoa dakar. 
Presta gaitezen, badator-eta! 

Partaidetza: 
ez gara ikasita 
jaioak

JOXE 
BELMOnTE  F. dE LARRInOA 
Idazlea

Krisalida

Sopela

Sopelan euskal kultura eta eus-
kararen erabilera bultzatzeko 
10 urteko bidea egin ostean, 
urriaren 22an, zapatua, an-

tolatuko du azken kantaldia Aitxu! 
euskara-taldeak. Hitzordua 19:00etan 
ipini dute, Laiak tabernan. «Ez dugu 
gure hizkuntza geldirik ikusi nahi. 
Hori dela-eta, lekukoa pasatu gura ge-
nuke, beste batzuek beste 10 urteko 
txanda bete dezaten», adierazi dute 
euskaltzaleek. Euren berbetan, «indar 
berriak behar dira, ideia berriak, gogo 
berriak, euskaldun temati berriak. 
Hori da gure agurraren desioa». 

Hamar urteotan hiru esparrutan 
oinarritu ditu bere egitekoak Aitxuk. 
Batetik, sentsibilizazioa (kanpainak, 

erromeriak, kantaldiak…) jorratu 
dute. Euskara-taldekoek azaldu du-
tenez, «esparru ezberdinetan herrian 
lan egiten duten taldeakaz harrema-
netan ipini eta modu sinboliko batez 
kantaldian abesti bat kantatzeko eska-
tu genien». 2008 eta 2013 urteen artean 
sei kantaldi eta hamar erromeria egin 
zituen Aitxuk.

Horrez gainera, gure hizkuntzaren 
erabiltzeko eremu berriak lantzen jar-
dun du euskara-taldeak. Berbarako, 
udalerriko merkatarien eta ostalarien 
euskararen erabilera areagotzeko pla-
nak martxan ipini zituzten 2010etik 
aurrera; zerbitzua euskaraz emateko 
gaitasuna zuten dendak identifikatuz 
eta ikurrak banatuz. Horregaz batera, 
doako euskarazko ikastaroak antolatu 
zituzten dendarientzat. 

Zerbitzu publikoetan ere euskara 
bermatzeko ahalegina egin du Aitxuk: 
kiroldegiko jarduerak euskaraz ere 
izan zitezen elkarlanean jardun zuen 
Mankomunitateagaz, Udalagaz eta 
Serviociogaz, 2011n, besteak beste. 

Aitxu! taldeak agur 
esango digu, laster
Azken kantaldia egingo 
du urriaren 22an, zapatua, 
Sopelako euskara-taldeak. 
«Euskaldun temati berriei» 
eman gura die lekukoa.

Aitxu! euskara-taldea 2006an sortu zen. 

Emakumeen jabekuntzagaz daukan 
konpromisoari bultzada emateko, 

zortzi ikastaro antolatu ditu Itzartuk. 
Besteak beste, abenduaren 3an, goi-
zean eta arrastian egingo dute emaku-
meentzako autodefentsa ikastaroa. Ho-
rrez gainera, Memoriaren atentzioaren 
gestioa, Emakumeen garapen pertso-
nalerako psikologia, Gaur egungo kul-
turan emakumea zelan ikusgarriago 
egin, Jabekuntza eta Meditazioa ikasta-
roak landuko dituzte. Bestalde, litera-
tur berbaldiak antolatuko dituzte hila-
bete bakoitzeko azken martitzenetan, 
17:00etatik 19:00etara, Itzartu elkartea-
ren egoitzan (Landa doktorea, 3). 

info+: itzartu@hotmail.com

Urdulizko ospitalerako sarbideei 
buruzko txostena erregistratu 

zuen Denok Batera taldeak udale-
txean, orain dela pare bat aste; iraila-
ren 29ko osoko bilkuran horren aur-
kezpen laburra egiteko aukera eduki 
zuen alderdiak, galde-eske txandan. 
Hala ere, udal batzarrera eroan aurre-
tik, dagokion informazio-batzordean 
eztabaidatu gura dute txostena. Jaso-
tako proposamenen bitartez, trafikoa 
murriztu gura dute, Larrabasterrako 
Loiola Ander Deuna eta Olabide ka-
leetan; horrez gainera, bide-segurta-
suna hobetu gura dute Olabiden eta 
Gatzarriñen. Horregaz batera, Sabino 
Arana eta Loroño kaleetan trafikoa ez 
handitzeko neurriak proposatu ditu 
Denok Baterak; Sopelako zein Urdu-
lizko herriguneak oinezkoentzat erdiz-
ka moldatzekoak ere bai. Bide batez, 
«Berangoko merkatalgune berrietara 
joateko» autoek Gatzarriñetik ez luke-
tela igaro behar uste dute. 

Emakumeentzako 
zortzi ikastaro prest 
dauzka Itzartuk 

Ospitaleko sarbideen 
gaineko txostena egin 
du Denok Baterak 

Eta laudorio horrek fun-
tsean aktore lan txar bat 
deskribatuko balu? Ak-
torearen teknika azalera-

tzen denean, «ikuslegoa inpre-
sionatuta gelditu ohi da, aktore 
horrek egindakoak duen zail-
tasun mailagatik»; baina akto-
reak bere teknika desagerrara-
ziz «ikusleei bizirik dagoen giza 
presentzia baten aurrean daude-
la sentiarazten dienean, ikusle 
gehienek hori egiteko gai direla 
uste dute» (U Hagen). 

Antzerki eskoletan, sormena 
bultzatuz aktoreen gardentasu-
na bilatzen dut, baina «inprobi-
sazio bidez sortutako eszenak, 
intimoak eta entzungaitzak suer-
tatzen dira maiz, ondoren an-
tzerkiko konbentzioetara egoki-
tzeko zubia eraiki behar duzu» 
(M Leigh). Behin 8 edo 11 urteko 
ikasleak, azken entsegua egite-
ra parkera eraman nituen, obra 
osoa moztu barik egin zuten, eu-
rak asmatutako irudimenezko 
munduan erabat murgildurik, 
eta bertatik igaro zen inor ere ez 
zen jabetu antzezten ari zirenik. 
Baina funtzio egunean eskola-
ko irakasleek ez zuten apreziatu 
magia hori, entzuten ez zitzaiela 
esan zuten, eta, gainera, euskara 
maila pobreko gidoi hura zuzen-
du eta aberasteko, euskara ira-
kasleari bidaltzeko gomendatu 
zidaten. 

Zineman aldiz, eraiki beha-
rreko zubia askoz motzagoa da, 
aktoreek ez dituzte euren ahots 
eta keinuak komunikazio distan-
tzia errealetik harago proiektatu 
behar, kamera eta mikroek dena 
harrapatzen dute, eta bizitzaz be-
teriko unea harrapatzea lortzen 
denean, magikoa da. Nik parke-
ko lorpen pribatua oroimenean 
gordetzen dut, baina zinemak gu 
guztiontzako gordetzen ditu, eta 
zinema «bizitza giltzaren sarrai-
latik ikustea bezalakoa» bada 
(Cocteau), aktorea filmean «an-
tzezten  harrapatu ezkero, aktore 
hori txarto ari da, trukoa agerian 
gelditu zaio» (M Caine). 

Ze ondo egiten 
duen aktore 
horrek!

JOn 
URRAZA InTXAUSTI
Aktorea

Andy Hansonen dosia

Gorliz

Uribe ingurua «hobeto eza-
gutzeko eta dituen berezi-
tasun gastronomikoak das-
tatzeko aukera» eman gura 

dute «Euskadi Gastronomika» turismo 
produktu klubaren kide diren enpre-
sek. Hala, jardunaldi gastronomikoak 
egingo dituzte hilabete osoan. Gurean, 
Gorlizen izango dira jarduera guztiak: 
menu bereziak, tailerrak eta bisitak, 
urriaren 21etik 23ra bitartean. Modu 
berean, Begoña jatetxeak urri gastro-
nomikoko menu berezia eskainiko du 
barikuetan, eguerdietan eta gauetan, 
eta zapatuetan, gauean; 38 euroan. 

Menu bereziaz gainera, beste hain-
bat jardueraz gozatzeko aukera egon-
go da udalerrian. Berbarako, urriaren 

21ean, barikuan, Ogi Likidoa Ogi So-
lidoa izenekoa egongo da aukeran, 
20:00etatik 21:30era, Noho tabernan, 
20 euroren truke. Zapatuan, berriz, 
konbinatu ezberdinak egiteko jokoak 
egingo dituzte, Ginkana & Cocktails 
izenburupean. Horretan, taldeka an-
tolatuta, zenbait froga egingo dituz-
te konbinatu ezberdinak egiteko. 
Saioa Gorlizko aterpetxean izango da, 
11:00etatik 13:30era; parte hartu gura 
dutenek 24 euro ordaindu beharko di-
tuzte. Domekan, hilaren 23an, urazpi-
ko upeltegiaren aurkezpena eta ber-
tako ardo berezien kata egingo dute 
Plentziako hondartzaren ondoan, 
12:00etatik 13:00etara, 15 euroan. Gai-
nera, Artisau Garagardo Azoka egin-
go dute barikuan eta zapatuan, eliza 
aurreko plazan, frontoian, 18:00etatik 
00:00etara. Domekan, berriz, XV. Azo-
ka Mikologikoa egingo dute, 11:30etik 
aurrera, San Pedro plazan. 

info+: www.despiertatussentidos.com

Gastronomiaz 
gozatzeko
Urri Gastronomikoa 
egingo dute Gorlizen hilaren 
21ean, 22an eta 23an; tailer 
eta azokak egongo dira.

Tailer eta menu bereziak egongo dira Urri Gastronomikoan. 

Aurrera doa Gorlizko eta Plentzia-
ko Euskara Agenda bateratua. Hu-

rrengo ekimena TELP tailerra izango 
da; EMUN kooperatibak eskainiko du, 
Gorlizen. Ekimen horren bitartez, eus-
karaz hitz egitean sor daitekeen desero-
sotasuna murriztea lortu gura dute. Ai-
patutako tailerra bi zapatutan izango 
da: urriak 15 eta 22, goizeko 09:00eta-
tik 14:00etara, Gorlizko Sertutxena are-
toan. Arduradunek azaldu dutenez,  

«guztiz bat dator Plentzia eta Gorlizko 
Euskara Agenda bateratuarekin» TELP 
tailerren helburua: euskal hiztunei eu-
ren lan jarduna eta bizitza euskaraz ga-
ratu ahal izateko baliabideak eskain-
tzea. Parte hartzeko izena eman daiteke 
oraindino 688 654 770 zenbakira dei-
tuta. Horrez gainera, Gaur irekiko ditu 
ateak dokumentala proiektatuko dute 
hilaren 20an, eguenean, 19:00etan, 
Gorlizko Sertutxena aretoan. 

Plentzia

Andoni Alkorta Morenok, Barrikako 
EAJko zinegotziak, bitan bozkatu 

zuen irailaren 25eko Eusko Legebiltza-
rreko hauteskundeetan. Alde batetik, 
Alkortak posta bidez bozkatu zuen 
bere ohiko mahaian, Sopelan. Horrez 
gainera, artekari legez jardun zuen 
mahaian ere bozkatu zuen, Barrikan. 
Alkortak azaldu duenez, Barrikako 
mahaian zeudenek «derrigortu egin» 
zuten bozkatzera, «uste zutelako So-
pelako mahaian bajan emango zidate-
la». Sopelako EH Bilduk aurkeztu zuen 
inpugnazio-eskaera. Alkortak azaldu 
duenez, hauteskundeetan kanpora joa-
teko asmoa zuen. Hori dela-eta, posta-

bidez eman zuen botoa. Ostera, EAJk 
Barrikan artekari gisa jarduteko pro-
posatu zion, eta hala egin zuen. Hau-
teskundeen egunean, Alkorta artekari 
zegoen mahaian bozkatzeko eskubidea 
zuten guztiek bozkatu zuten. Jeltzaleak 
ohartarazi duenez, berak bertan ez zue-
la bozkatuko esan zuen: «aurretik pos-
ta bidez bozkatu nuela esan nien. Ber-
tan zeuden presidentea, bokal biak, 
EH Bilduko ahaldun bi eta Barrikako 
Udaleko idazkaria. Halere, bertan boz-
katzeko esan zidaten, Sopelan bozkatu 
behar dudan mahaiko arduradunakaz 
harremanetan ipini zirelakoan eta ber-
tan baja emango zidatelakoan». 

Barrika

Bitan bozkatzea egotzi diote 
EAJko zinegotzi bati

Urduliz

Baserrien lursailak mugatzeko 
arauetan aldaketa puntuala egi-

tea onartu du Urdulizko Udalak. Hala, 
abeltzaintzan diharduten baserriek ba-
karrik erabili ahal izango dituzte meta-
lezko hesiak. Gainontzekoek inguruko 
harriak, egurrak eta begetalak erabi-
li beharko dituzte, besteak beste, eta 
hesi-gunearen gehieneko altuerak 1,5 

metrokoa beharko du. Orain dela aste 
batzuk auzokide batek familia bat sa-
latu zuen, metalezko hesi bat erabiliz 
hesitu zuelako baserria, eta horrek ez 
zuelako udal araudi urbanistikoa be-
tetzen. Kontuak hala, gaia Udalbatzan 
eztabaidatu ostean, salatutako fami-
liak hilaren 13ra arte izango du ipinita-
ko 20 metroko hesi horiek kentzeko. 

Ezin dira erabili metalezko 
hesiak baserrietan, orokorrean

Plentzia hiribildua osatu zenetik 717 
urte igaro dira. Hori dela-eta, ur-

temuga hori ospatzeko, hainbat eki-
men antolatu ditu Udalak egunotan. 
Azkenengoan, Plentzia ahotan. Geu-
rea gustuko dogu goiburudun, hain-
bat ezpainzapi berezi atera dituzte. 
Horietan, itsasadarragaz zerikusia du-
ten eta «oso Plentziakoak diren» hiru 
berba agertzen dira: gorringo, txinbo 
eta txusbedar; logo turistikoagaz eta 
www.visitplentzia.com webgunearen 
helbideagaz batera. 

Plentziako alkate David Crestelok 
azaldu duenez, horren helburua da 
«Plentzia marka zabaltzen dugun bi-
tartean, jendeari euskara hurbiltzea». 
Kontuak hala, Udalak 216.000 ezpain-
zapi banatu ditu udalerriko 36 taber-
natan. Ezpainzapi horietan Plentziako 
hitz propio «ezagun» batzuk agertzen 
dira, horien esanguragaz batera. ‘Go-
rringo’ esaten diote karramarroari os-

kola berde izatetik gorri izatera pasa-
tzerakoan. ‘Itsasberdar’, ‘itxasobedar’ 
edo ‘txusbedar’, berriz, itsasoan da-
biltzan eta itsasontzietako armazoian 
itsasten diren belarrak dira. Antzina, 
errekan batu egiten ziren, ondoren 
saltzeko. Amaitzeko, mukizapietan 
agertzen den hirugarren berba ‘txin-
bo’ da; errekan sakontasun edo ur 
gehien daukan inguruari deitzeko era-
biltzen zuten. 

info+: www.visitplentzia.net

Plentzia ahoan eroateko, 
ezpainzapi bereziak kalean

Uribe Kosta

Martxan da Lilagunea, Uri-
be Kostako Emakumeen-
tzako Ahalduntze Esko-
la. Jakinarazi dutenez, 

«antolatuta ez dauden emakumeak, 
elkarteetako emakumeak zein talde 
aktibistetako emakumeak» batu gura 
dituzte eskola horretan, elkarrengan-
dik ikasi ahal izateko. Hala, Lilagu-
neak emakumeen ahalduntze-proze-
suak bultzatu gura ditu, banakakoak 
zein kolektiboak. Alde batetik, norbe-
raren ikaste eta kontzientziazio-proze-
suetan laguntzeko; eta, bestetik, ema-
kume-sareak ehundu eta parte-hartze 
soziala bultzatzeko. Hori guztia lortze-
ko, eskolak hainbat ikastaro eskaini-
ko ditu ikasturte honetarako.

Antolatuko duten lehenengo ikas-
taroa Amentzako kafea izango da; ho-
rretan, amatasunaren gaineko iritzi- 
ak elkartrukatzeko eta eztabaidatze-
ko taldea osatuko dute, barikuetan, 
10:00etatik 12:00etara, Urdulizko kul-
tur etxean. Horrez gainera, genero-i-

kuspegia duen Teatra antzerki-taldea 
sortuko dute; eguaztenero, 19:00eta-
tik 20:30era arte, Gorlizko Sertutxena 
aretoan. Hileko bigarren barikuetan, 
ezkontza aurreko Bai maite naiz ikas-
taroa ere egingo dute, Plentziako Goñi 
Portalen, 17:00etatik 20:00etara. 

Era berean, urriaren 29an eta 
abenduaren 17an autodefentsa femi-
nista tailerrak egingo dituzte, Armin-
tzako kultur etxean eta Gorlizko Ser-

tutxena aretoan, hurrenez hurren. 
Horiez gainera, urtarriletik ekainera, 
honakoak ere eskainiko dituzte: Irria 
lantzeko tailerra; Idazkuntza sortzai-
lea ahalduntzeko tresna gisa; Nola 
bizi dugun emakumeok gure sexua-
litatea; Gure emakume sendalariak 
eta euren sendabideak; Autoestimua 
eta autoirudia eta Biodantzaren bidez 
ahalduntzea. 

info+: www.uribekosta.eu / 946 579 282

Lilagunea martxan da
Uribe Kostako 
Emakumeentzako 
Ahalduntze Eskolak 
ikastaroak antolatu ditu.

Amentzako kafea izango da lehenengo ikastaroa. Ikastaro denetan, beharrezkoa da izena ematea.

Urria eta Ondarearen Europako 
Jardunaldiak batera etorri dira 
aurton. Eta horietan murgilduta 

daude eskualdeko hainbat udalerri; Ba-
rrika, Berango, Erandio, Getxo, Gorliz, 
Plentzia eta Sopelako udalek bat egin 
dute-eta ekimen horregaz. Horiez gai-
nera, eskualdeko zenbait elkarte eta tal-
dek ere parte hartu dute ekitaldi horiek 
antolatzen. Hori dela-eta, berbaldiak, 
erakusketak, bisita gidatuak, tailerrak, 
antzerkiak, dokumental emanaldiak 
eta beste hamaika aukera egongo da hi-
labete honetan, eskualde osoan.

Aurtengo Ondarearen Europako 
Jardunaldiak Etxetik kanpo: migra-
zioak eta kultura-ondarea goiburua-
gaz heldu dira gurera. Europako Kon-
tseiluak prestatu ditu, eta Bizkaiko 
Foru Aldundiak 16 urte daroatza ho-
rien programa hori koordinatzen: 63 
udal, 17 elkarte eta erakunde ofizial, 
17 museo eta 50 kultur elkarte ingu-
ruk parte hartu dute egitaraua osatze-

ko. Guztien artean, 300 ekitaldi baino 
gehiago antolatuko eta eskainiko di-
tuzte urri osoan. Uribe Kostan, dene-
ra 22 ekimenegaz gozatzeko aukera 
egongo da; oraindik ere zazpi ekime-
nez gozatzeko aukera dago Barrika, 
Berango, Gorliz eta Plentzia udalerrie-
tan. Berbarako, Barrikan, lehenengo 
migrazioen gainean jardungo dira, 
hilaren 15ean. Ondoren, lehengo per-
tsonek lanabesak zelan egiten zituz-
ten ikasteko aukera egongo da, hila-
ren 29an izango den silex-tailerrean. 
Berangon, berriz, euskal emigranteak 
akorduan izango dituzte, erakusketa, 
antzezlan eta berbaldi banagaz. Modu 
berean, Gorlizek bertoko sendategia-
ren momenturik latzenak gogoratu-
ko ditu: 1937an, gerra-garaian, bertan 
zeuden umeak atera behar izan zituz-
teneko uneak. Plentziak, ostera, Prín-
cipe de Asturias lurrunontzia oroituko 
du, hilaren 15ean. 

info+: www.hiruka.eus

Migrazioak oroituko dituzte 
Ondarearen Jardunaldietan

Barrika
Urriak 15, zapatua: 11:30-13:00 Las 
primeras migraciones humanas en Bizkaia 
bisita gidatua.
Urriak 29, zapatua: 11:30-13:00 
Silex-tailerra, udaletxe aurreko plazan. 
Gaztelaniaz.

Berango
Urriaren 1etik 31ra Bakerantz 
argazki-erakusketa, Berangoeta kultur 
etxean. Euskaraz eta gaztelaniaz. Urriaren 
13an eta 27an, bisita gidatuak.
Urriak 15, zapatua: 19:00 Remembranza 
del emigrante vasco antzezlana, Berango 
Antzokian.
Urriak 21, barikua: 19:00 Cuando fuimos 
refugiados: de Euskadi al mundo berbaldia, 
Berangoeta kultur etxean.

Gorliz
Urriaren 1etik 31ra Neska-mutilak Gorlizko 
sendategitik atera zirenean, 1937 erakusketa, 
Sertutxenan.

Plentzia
Urriak 15, zapatua: 12:00 Migración: 
ejemplo del trasatlántico Príncipe de 
Asturias berbaldia, Goñi Portalen. 

Iraileko azken asteazken har-
tan museora sartzeko ilara 
ikaragarria zen, seguru asko 
museo baten atarian inoiz 

ikusitako jende pilaketarik han-
dienaren aurrean nengoen. Ba-
nekien eguzkipean denbora 
nahikotxo itxaron beharko nue-
la, Bilboko Arte Ederren Museo-
ko Eskultura Hiperrealista 1973-
2016 erakusketaz gozatzeak bere 
ordainak baitzituen. 

Ilararen amaierarantz nin-
doala aurpegi desberdin asko 
ikusi nituen eta gehientsuenek 
ez zuten interes distirarik is-
latzen, gutxi batzuek bazuten 
arren. Geletan zehar nire sus-
moak egia bihurtu ziren, zera 
jende gehiegik jarrera ulergaitz 
bezain onartezinak erakusten zi-
tuela: obrak ukitzea, oihuka hitz 
egitea edota selfieak egiteko gai-
nontzeko ikusleak bultzatzea, 
besteak beste.

Erakusgeletan minutu triste 
bat iraun nuen. Behin kanpoan, 
parkeko banku batean eserita 
nengoela, barruan ikusitako por-
taeren erantzule diren bi pen-
tsamolde trakets papereratzen 
saiatu nintzen: lehena, mundu 
guztia museora doanez ni neu 
ere erakusketara joango naiz eta 
horrela sarrera lerro luzeak zein 
jendez jositako guneak baino 
ez ditut ikusiko. Bigarrena, nik 
neuk museotik bueltan hurbile-
koen aurrean neronen maila kul-
turalaren plantak egingo ditut. 

Duela gutxi, urriko lehen as-
teazkenean, berriro ere museo-
ra bueltatu nintzen. Baretasuna 
aurkitu nuen: eskultura hipe-
rrealistak Mexiko aldera joanak 
omen ziren, jada ez zegoen garra-
sirik ezta beste inoren argazkie-
tan nahigabean ateratzeko arris-
kurik ere. Bigarren saialdi hartan 
aurpegiek jakingura, arreta eta 
gozatzeko grina erakusten zuten, 
alegia museoa bisitatzeko bene-
tako interesa zuten ikusle apu-
rrek kultura zentroetan ibiltzeko 
jokabide aproposa barneratua 
zuten. 

Errealitateaz 
haragoko arrasti 
gogoangarriak

UnAI 
ETXEBARRIA BEITIA 
Arkitektoa

Arkatza belarrian



Albuma

Bigarren saria (536 boto): Harresitik... Dubrovnik, Hrvatska.  © GARAZI LOPEZ DE URALDE ZARRAGA

Hirugarren saria (528 boto): Praia do Camilo, Algarve.  © MIKEL AMEZKUA AZOFRA

Errekan.  © EGUZKIÑE ARANZIBIA

Lasaitasuna.  © ESTHER BARRIOcANAL

Jatetxerik onena.  © JULEN ISASI

Kuxkuxeroa.  © AGUEDA LARRAZABAL

Iluntzean.  © MARTIN LANDA TELLERIA

Algortako Jaiak, uda euritan.  © MARIA ALVAREZ

Udan ibiltari.  © ANDER SAHAGUN

Zahara Atuneskiak begiratokia.  © IRATXE TEJADO UGALDE

Muuuuu!, Lescun.  © ALVARO GARRAN

Izaro.  © SERGIO DE JORGE

Uribekostarrak non, Uribe Kosta han! Hala irudikatu gura genuen uda, eta horretarako 
argazkiak helaraztea eskatu genizuen. Asko jaso genituen, eta HIRUKAren begirik 
zorrotzenak aukeraketa neketsua egin ostean, herri-bozketa abiatu genuen. Lagunen 

adiskideen kideek ere bozkatu ei dute, hainbatek herri-kanpaina egin duela ere kontatu 
digute... Hala, boto denak zenbatuta, emaitzak jakinarazteko ordua da... Horra hor, handi-handi, 
herritarren hiru argazki gogokoenak; horrenbestez, hiru saridunak: Egoitz, Garazi eta Mikel,  
bejondeizuela! Hurrenez hurren, Nekaturrekoen egonaldia, Karape Grillekoen bazkaria eta 
Trokakoen aisialdi-esperientzia goza egizuela! Eskerrik asko den-denei argazkiak bidaltzeagatik, 
horiei esker eta zuekaz batera, uda uribekostarren modura gozatzeko aukera izan dugu-eta!

Lehengo saria (842 boto): Pebret .  © EGOITZ MORENO

Domeka goiza.  © ROZIO LUcES

Guau .  © LUcIA MASA PEREIRO

Uribe Kostako Uda, 
gogokoenak...

Kultura
Kanporaketak
Urriak 15, zapatua
17:30 Mungiako Olalde aretoa.  
Imanol Uriak (Algorta) parte hartuko du.

Urriak 22, zapatua
17:30 Sestaoko musika-eskola.  
Arrate Illaro (Algorta), Josu Landeta (Getxo) 
eta Inazio zein Peru Vidal (Leioa) egongo dira.

Urriak 23, domeka
17:30 Igorreko Lasarte aretoa.  
Paule Loizagak (Sopela) parte hartuko du.

Urriak 29, zapatua
17:30 Kultur Leioako entzungela.  
Ez da egongo eskualdeko ordezkaririk.

Azaroak 5, zapatua
17:30 Zaldibarko Olazar frontoia. 
Beñat Vidalek (Leioa) parte hartuko du.

Jone Uria (Algorta) azaroaren 19ko 
finalaurrekoan hasiko da lehian.

info+: www.bertsozale.eus

Urriaren 19an, eguaztena, Bazen 
noizbait nonbait norbait zerbait 

egiten ipuin-saioa eskainiko dute Kon-
tukantoi taldeko Beatriz Egizabalek 
eta Zesar Margozek, Altzagako liburu-
tegian. Ikuskizuna 18:00etan hasiko 
da, euskaraz izango da, eta 5 urtetik 
gorako umeei zuzenduta dago. «Izen-
buruari jarraituz hamaika ipuin konta 
daiteke, eta kontakizun bakoitza ma-
rrazten bada hamaika marrazki mar-
gotu daiteke. Eta hori da egin nahi du-
guna: ipuinak kontatu eta marraztu», 
azaldu dute egileek. Urriaren 28an, 
19:00etan, Erandiogoikoko gizarte-e-
txean eskainiko dute saioa, 

Lauaxeta Olerki Lehiaketaren IX. edi-
zioa antolatu du Mungiako Udalak. 

Aurtengo gaia Zaurija olerkia izango 
da, Lauaxetak berak idatzitakoa. Gai-
nerako baldintzak aurreko edizioetako 
berberak dira. Bestalde, sari bi egon-
go dira: lehenengoa, 800 eurokoa; bi-
garrena, 500 eurokoa. Sari-banaketa 
abenduaren 3an egingo da, Euskara-
ren Nazioarteko Egunean, Mungian 
egiten den ekitaldi ofizialean. Astiune-
rako Udal Erakundearen Egoitza Na-
gusian (Agirre Jauregia, Aita Elorria-
ga kalea 1, 48.100 Mungia) aurkeztu 
beharko dituzte partaideek lanak. 

info+: 946 749 089 / euskera@mungia.eus

Kontukantoi taldeak 
euskarazko ipuin-saioa 
eskainiko du, Altzagako 
udal liburutegian

Lauaxeta olerki-lehia- 
ketan parte hartzeko 
aukera egongo da 
azaroaren 14ra arte

Zapatuan hasiko da 2016ko Biz-
kaiko Bertsolari Txapelketa-
ren Udagoieneko Fasea; Mun-
gian jokatuko dute lehenengo 

saioa, Olalde aretoan, 17:30etik aurre-
ra. Hain zuzen ere, lehengo kanpora-
keta horretan, Aissa Intxausti, Aitor 
Bizkarra, Garikoitz Sarriugarte, Mikel 
Retolaza eta Miren Amuriza edukiko 
ditu aurrez aurre Imanol Uria algor-
tarrak. Saioaren irabazlea zuzenean 

sailkatuko da finalaurrekoetara; bes-
teek, puntuazioaren arabera eduki 
ahal izango dute horretarako aukera. 

Txapelketaren egitura
Udaberriko Fasetik sailkatutako ber-
tsolariek egingo dute txapelketan au-
rrera, eta Bizkaiko txapelketaren fina-
lean inoiz kantatu duten bertsolariak 
batuko zaizkie horiei; hala, 30 bertso-
lari lehiatuko dira, guztira. Eskual-

deko bertsolariei dagokienez, zazpi 
egongo dira kanporaketetan: Imanol 
Uria, Arrate Illaro, Josu Landeta, Ina-
zio Vidal, Peru Vidal, Beñat Vidal eta 
Paule Loizaga. Jone Uria azaroaren 
19ko finalaurrekoan hasiko da lehian, 
2014an finalista izan zelako. 

Kontuak hala, urriaren 15etik aza-
roaren 5era, bost kanporaketa jokatu-
ko dira; urriaren 29koa Kultur Leioan 
izango da, baina ez da eskualdeko 
bertsolaririk egongo. Finalaurrekoei 
dagokienez, azaroaren 19an, azaroa-
ren 27an eta abenduaren 3an jokatuko 
dituzte. Amaitzeko, finalaurrekoetatik 
sailkatutakoak egongo dira finalean; 

berori abenduaren 17an izango da,  
17:00etan, Bilbao Arenan, Miribillan.

Sarreren salmenta
Saioetarako sarrerak www.bertsosa-
rrerak.eus webgunean lor daitezke. 
Daborduko salgai daude kanporake-
ten txartelak; asteek aurrera egin aha-
la, ipiniko dira finalaurrekoetakoak. 
Bonua ere eros daiteke: kanporaketa-
faserako eta finalaurrekoetarako balio 
duen sarrera orokorra (finala ez dago 
horren barruan). Saio bakoitzeko egu-
nean bertan ere txarteldegian erosi 
ahal izango dira sarrerak. Txartelde-
giak 16:00etan zabalduko dituzte. 

Bizkaiko Bertsolari Txapelketak Udagoieneko Faseari 
ekingo dio zapatu honetan, urriak 15, Mungian; Imanol Uria 
algortarrak parte hartuko du lehenengo kanporaketan.

Bueltan, bertsoen lehia
Udabarriko Fasearen akabuko sailkapenean, lehenengoa izan zen Imanol Uria. © BIZKAIKO BERTSOZALE ELKARTEA

Talabarte taldearen musikaz go-
zatu ahal izango da bariku ho-
netan, urriak 14, Kultur Leioa-

ko edaritegian. Kontzertua 21:00etan 
izango da; sarrerak 5-10 euroan egon-
go dira. Talabarte egundoko hirukotea 
da; Galiziako musika-eszenako hiru 
«pisu astunek» osatzen dute: Pedro 
Pascualek (akordeoi diatonikoa), Kim 
Garcíak (kontrabaxua) eta Quim Fa-
rinhak (biolina). Berrogüetto, Marful 
edo Susana Seivane Grupo bandetatik 
datoz. Hirurak batu ditu Talabartek, 
formatu akustikoko folk garaikideko 
proiektu berriak. Bestalde, Anotación 
nº 7 dantza-ikuskizuna eskainiko du 

Doos Colectivo taldeak, zapatu hone-
tan, urriak 15, Kultur Leioako entzun-
gelan. Emanaldia 20:30ean hasiko da, 
eta horretarako sarrerak 5-10 euroan 
egongo dira salmentan. 

Musikaz eta dantzaz 
gozatzeko aukera, Leioan

Talabarte musika-taldea. © KULTUR LEIOA

KEPA UGARTE MARTIAREnA 

Urriaren 20an, eguaztena, 
ekingo dio ikasturte berria-
ri Sopelako Irakurle Klubak. 
Egun horretan, Joxean Agirre 

Odriozola (Azpeitia, 1949) idazlearen 
Gizajoen katalogoa (Elkar, 2016) izan-
go dute berbagai Kurtzio kultur etxean 
batzen diren irakurzaleek, , 19:00eta-
tik aurrera. Horrez gainera, ikasturte 
honetan, Santanderren jaio eta Bilbon 
bizi den Lutxo Egia del Rio idazleak 
hartuko du gidari-lekukoa; orain arte 
Danelle Sarriugarte Mochalesek (Elgoi-
bar, 1989) izan du ardura hori.

Zelan proposatu zizuten Sopelako Ira-
kurle Kluba gidatzea?
Egia esan, Danellek proposatu zidan; 
izan ere, esperientzia pixka bat badau-
kat arlo honetan. Bilbon bi irakurle-
klub gidatu izan ditut lehenago, eta 
Igorren ere arituko naiz aurten. Izu-
garri gustatzen zaidan gauza bat da: 
irakurle-kluba oso baliagarria da, nor-
berak egiten dituen irakurketak beste 
irakurleekin konpartitzeko.

Idazle batentzat esperientzia itzela 
dela diozu, zer dela-eta?
Niri gertatu izan zait gidatu izan di-
tudan talde bietan liburuen gaine-
ko irakurketa zorrotzak egiten dituen 
jendea aurkitu izana; zuk zeuk liburu 
horretan eta zure irakurketan topatu 
ez dituzun hamaika ertz ikustarazten 
dizkizute. Azkenean, irakurketa-klu-
baren saio bat puzzle modukoa da; de-
non artean irakurketaren puzzlea osa-
tzen dugu, eta hori oso aberasgarria 
da guztientzat; idazleontzat ere bai.  

Zelan prestatzen dituzu saioak?
Ez dakit Danellek zelan egiten zituen. 
Nik, behintzat, bildu baino hamar 
egun lehenago, dosier bat prestatzen 
dut. Batetik, idazlearen informazioa 
batzen dut. Bestetik, liburuari dago-
kionez, egindako aurkezpena, komu-
nikabideetan ateratako elkarrizketak 
eta egin zaizkion kritikak txertatzen 
ditut. Idazlearen bestelako informazio 
interesgarririk baldin badago, hori ere 
bidaltzen diet irakurle-klubeko kideei; 
baita horrek egindako beste lanen in-
formazioa ere. Txosten handiak izaten 

dira, baina, aldi berean, oso baliaga-
rriak dira idazlea eta bere lana hobeto 
ezagutzeko. 

Oraingo honetan, talde berria izango 
duzu aurrean.
Taldea ez dut ezagutzen, ez dakit zer 
gustatzen zaien, ezta ze maila dauka-
ten ere. Gure arteko lehenengo saio 
horretan, liburua aztertzeaz gain, el-
kar ezagutu beharko dugu eta talde-
ra egokitu behar izango dut nire bu-
rua. Hori garrantzitsua da; izan ere, 
talde hori eginda dago jada. Besterik 
ez bada, urtebetez funtzionatu du tal-
de horrek eta bere ezaugarriak, ohitu-
rak eta gustuak ditu. Horiek errespe-
tatzeaz gain, horietara moldatu egin 
beharko dut nire burua. 

Zein gomendio emango zenioke ira-
kurle-klubean parte hartu gura duten 
eta ausartzen ez direnei?
Irakurle-klub bat gauza erakargarria 
da; azken finean, liburua irakurri eta 
zure irakurketatik ikuspuntuak osa-
tzen dituzu. Klubera heltzen zarenean, 
ordea, beste hamaika ikuspuntu egon 
badaudela konturatzen zara. Horiek 
guztiak irakurle-klubean sortzen dira. 
Alde horretatik, irakurzaleak parte 
hartzera animatuko nituzke, gomen-
dio berezirik eman gabe. Liburua ira-
kurri eta aurreiritzirik gabe etortzea da 
garrantzitsuena; norberak uste duena 
besteekin konpartitzea da helburua. 

«Elkarrekin irakurketaren 
puzzlea osatzen dugu»

Lutxo Egia del Rio idazle 
bilbotarra izango da 
Sopelako Irakurle Klubaren 
gidari berria. Ikasturteko 
lehenengo saioa urriaren 
20an egingo dute, eguenean.

 Liburua irakurri 
eta aurreiritzirik 
gabe etortzea da 

garrantzitsuena  

Lutxo Egia 1969ko abuztuaren 12an jaio zen, Santanderren. Bilbo du bizileku txikitatik eta gaztea zela euskaldundu zen.

Hitza emanda

Lehian hainbat pertsona
gaitasun trebeko
beteaz futbol-zelai,
frontoi zein areto,
norberak gozatuta
goza arazteko...
baina irabazita,
askozaz hobeto!

UnAI  
MEndIBURU 
VALOR
Bertsolari algortarra

HIRUKAk proposatutako hitz 
baten harira, ALBEko kideek 
bertso bat jarriko digute atal 
honetan, astero-astero.

Txapelketa

Joan den aste-akabuan hasi zen Ge-
txoko Antzerki Jardunaldien 34. edi-

zioa; urriaren 14tik 16ra bitartean, aur-
tengo egitarauaren bigarren eta azken 
zatia egingo dute. Lehenengo hiru 
egunetan legez, saioak agerleku bitan 
antzeztuko dira. Algortako San Niko-
las plazan kaleko ikuskizunak eskai-
niko dituzte, doan; eta, gainerakoak, 
Areetako Andrés Isasi musika-eskolan 
izango dira, ordainduta. Hala, aste-a-
kabu honetan, helduek La flaqueza del 
bolchevique (K Producciones) ikusgai 
izango dute zapatuan, 20:00etan, Aree-
tan. Umeek, berriz, Marikixkur eta hiru 
hartzak (Glu Glu Producciones) ikusi 
ahal izango dute domekan, 18:00etan, 
leku berean. Horiei guztiei gehitu behar 
zaizkie Sú á Feu (Deabru Beltzak) kale-
jira ikusgarria, Ongi etorri findemundo! 
antzezkizuna eta testu bako Funes Van 
(The Funes Troup) komedia. Barikutik 
zapatura, Algortan egingo dituzte hiru-
rak. Bestalde, Getxoko Udalak bultza-
tutako Zurrumurrurik Ez estrategiaren 
barruan, barikuan, antzerki-inprobi-
sazioa ardatz duten ekitaldi bi egongo 
dira. Amaitzeko, antzerki arina egon-
go da hirugarren urtez jardunaldietan. 
Hala, domeka arrastian, gehienez 20 
minutu dirauten 6 muntaia antzeztuko 
dituzte Algortako kultur etxean. 

info+: www.getxo.eus/eu/jornadas-teatro

Sei antzezlanek osatuko 
dute Getxoko Antzerki 
Jardunaldien bigarren 
aste-akabuko egitaraua



Berbetan

EHUren errektoretzarako hauteskundeak irabazi 
zenituen 2008ko abenduaren 4an. Ordutik zortzi 
urte joan dira; zelakoa izan da ibilbide hori?
Nik uste dut edozein irakaslerentzat errektore iza-
tea ohore handia dela. Badakit kanpokoek baloratu 
behar dutela 8 urte hauetan egindako lana; nik sub-
jektibitatea badaukat, baina positiboki baloratzen 
dut. Ibilbidea egin dugu, abiapuntua hor zegoen, eta 
orain beste maila batera heldu garela uste dut; bai 
ikerketan,  bai irakaskuntzan, kudeaketan, transfe-
rentzian zein gizartean presentzia irabaziz ere bai. 
Beraz, nik uste dut ibilbidea positiboa izan dela.

Zeintzuk izan dira zortzi urteotan bizi izan dituzun 
estualdi latzenak? Eta momentu gogoangarrienak?
Momentu txar bat egon da, bai. Leioako campuse-
ko liburutegian langile bat hil zenean, ez zen gure 
langilea, azpikontrata batekoa zen. Niretzat, zortzi 
urte hauetan bizi izandako momenturik txarrena 
hori izan zen, ez daukat zalantzarik. Bestelako mo-
mentu txarrak ere izan dira, baina kudeaketan nor-
malak direnak; hala nola, batekin edo bestearekin ez 
zaudela ados, eta hortik sortutako eztabaidak. Bai-
na hori eguneroko kudeaketaren barruko kontuak 
dira, hor ere gorabeherak badaude. Momentu poli-
tak ere izan ditut. Adibidez, Shangaiko rankingean 
sartu ginenean oso momentu berezia izan zen, baita 
Nazioarteko Bikaintasun Campusaren zigilua lortu 
genuenean. Gure unibertsitate publikoak horrelako 
errekonozimendua lortzen zuela ikustea oso hunki-

garria eta polita izan zen. Momentu polit asko dau-
de, beste maila bateko direnak. Agian ez dira erakus-
garriak; baina, adibidez, niretzat inportantea izan 
zen zentroen berrantolaketa kontsentsu handiz lortu 
genuenekoa. Badaude momentu politak, baita mo-
mentu konplikatuak ere; azken horiekin asko ikas-
ten dela uste dut. Niretzat erronka bat izan da beti 

jendearekin eztabaidatzea, hitz egitea eta zerbait 
adostea arazo bat dagoenean.

Agindutako zerbait bidetik gelditu zaizu?
Bai; ez da erraza buruan daukazun guztia aurrera era-
matea. Adibidez, ez dugu lortu San Mameseko polo 
teknologikoa guztiz garatzea. Hor bageneukan bu-
ruan beste azpiegitura batzuk martxan jartzea, bai-
na ez da posible izan. Bestalde, Medikuntza fakulta-
te berria Basurtuko ospitalearen aurrean ezartzea ere 
ez dugu lortu; hori niretzat gakoetako bat da. Hala-
ber, bigarren agintaldiaren hasieran, unibertsitatea-

ren lege berri bat martxan jartzea nuen buruan, baina 
ez gara kapazak izan behar hori transmititzeko, eta ez 
dugu erantzunik lortu. Arantzatxo hori badaukat, bai-
na etorriko dira beste batzuk eta, beharbada, aurrera 
eramango dute proiektu hori.

Berez, EHUn ezin da aldi bitan baino gehiagotan 
errektore izan. Ostera, estatutuak berritzerakoan, 
arau hori deuseztatu egiten da. Horrenbestez, le-
garen aldetik, berriro aurkez zaitezke; zergatik ez?
Horrelako postuetan agintaldi bi baino gehiago ego-
tea egokia ez dela uste dudalako. Horrek ez du esan 
nahi ez naizela indartsu sentitzen; alde horretatik ez 
nuke ezetz esango. Halere, uste dut, horrelako kargu 
publiko batean agintaldi bat gutxi dela; bi, ondo; eta 
hirugarrenean aukera asko daudela hanka sartzeko. 
Dena dela, nahiago dut odol berria etortzea, eztabai-
da egotea eta hortik denok pauso berriak ematea. 

Zer egingo duzu errektore izateari uzten diozunean?
Irakasleen lana asko maite dut; eskolak ematea eta 
ikerketak egitea asko gustatzen zait. Beraz, hori dau-
kat buruan. Halere, ez daukat kristalezko bolarik, ez 
dakit zer gerta daitekeen etorkizunean; baina, nik 
nire burua Ingeniarien Eskolan ikusten dut, eskolak 
ematen eta ikerketak egiten.

EHUko errektoretzarako hauteskundeak azaroa-
ren 24an izango dira. Zure ustez, etorkizunean zer 
erronka izango ditu errektore berriak?

 Leioako campuseko 
liburutegian langile bat hil 
zeneko momentua izan zen 

niretzat txarrena  

«Ez da erraza  
buruan duzun guztia  
aurrera eramatea»

IKER RIncOn MOREnO

Iñaki Goirizelaia Ordorikak (Mungia, 1958) zortzi urte daroatza EHUko errektore legez. 
Hurrengo hilean errektoretzako hauteskundeak izango dira; baina, Goirizelaiak ez du bere 
burua aurkeztu horietan parte hartzeko. Errektore izan den azkenengo agintaldi bietan 
egindakoez eta bidean utzitakoez berba egin digu.

Unibertsitatearen legea garatu behar dugula uste 
dut. Etorkizunari begira dagoen unibertsitate be-
rri hau kudeatzeko beste arautegi batzuk beharrez-
koak dira, eta hor, nik uste dut lan egiteko beharra 
dagoela. Halere, hurrengo errektoreak ikusi behar-
ko du hori egiten duen ala ez. Polo teknologikoa eta 
osasun-poloa ere garatu beharko dituztela uste dut. 
EHUn osasun-sistemaren eta osasun publikoko sis-
temaren alde lan egiteko fakultate berria gakoa da, 
gure etorkizuneko medikuak ondo formatzeko eta 
ikerketak bultzatzeko. Martxan dauden zentro be-
rrien arautegia onartu genuen aurreko Gobernu Kon-
tseiluan; hortaz, dekano eta zuzendari berriak auke-
ratu beharko dituzte laster, baita zentro berri horien 
departamentuen berrantolaketa egin ere. Horren ha-
rira, proposamen bat egin genuen, zirriborroa egin-
da dugu eta errektore berriari emango diogu. Horrek 
ondo ikusten badu, berrantolaketa hori egingo du. 
Azkenik, ikerketa- eta teknologia-zentroekin harre-
mana indartu behar dugula uste dut. Geu gara ekoiz-
pen gehien egiten duen entitatea zientzia arloan; 
lankidetza hori sustatu behar dugu.

Ikasturte honek zer berezitasun edo berritasun 
izango ditu?
Ikasketa-eskaintza aldetik, Magisteritza Eskolan hiru 
hizkuntzatan emango den gradu bat martxan jarri 
dugu. Berria da, eta erantzun oso ona izan du ikas-
leen artean, matrikula asko izan ditugu. Bestalde, gra-
duen azterketa egin behar dugu; izan ere, badago hu-

rrengo ikasturtean martxan jarriko dugun gradu berri 
bat. Onartuta daukagu, baina oraindik ebaluazio-a-
gentzietatik pasatu behar du. Ingeniaritzan Automo-
zioa da, Gasteizko campusean eskainiko duguna.

Errektore kargua hartu zenuenean, krisi ekonomi-
koak jo gintuen. Ordutik murrizketak egon dira han 

eta hemen, EHUk ere jasan ditu. Zelan baldintzatu 
dute unibertsitatea diru-murrizketek?
Bai, noski, erabat. Unibertsitate publiko handi bat 
gara, eta aurrekontu handia dugu. Hemen 45.000 
ikasle daude, 7.000 irakasle eta administrazio eta 
zerbitzuetako langile... Makina hau egunero mar-
txan jartzeko gasolina behar dugu, eta gasolina hori 
desagertzen denean arazoak sortzen dira. Azaroak 
izan ditugu irakasleekin, ikerketetan eta pertsonala-
ren kudeaketan. Asko sufritu dugu, baina gure hel-
burua beti izan da kontratuak mantentzea, inor ez 
kanporatzea; eta hori lortu dugu. Diruaren murrizke-

tak eta Madriletik etorri diren arautegiak gure kontra 
joan dira, eta horiek biek baldintzatu dute gure egu-
neroko aktibitatea, erabat.

Gaur egun, Euskal Herriko ekoizpen zientifikoaren 
zatirik handiena EHUrena dela diozu. Zelan lortu 
duzue?
Unibertsitate ikertzailea gara, ikertzaileak gara. Nik 
ez dut ulertzen ikerketarik egiten ez duen uniber-
tsitate bat. Hemen, hasieratik, beti egin dugu iker-
ketaren aldeko apustua. Ikerketa-maila ezberdinak 
daude, baina agintaldi honetan lortu dugu irakasle 
guztiek ikerketa egin behar dutela asimilatzea. Hori 
eguneroko jardueran sartzen da, eta pausoak eman 
dira horri esker. Ikerketa-plana egin genuen eta ho-
rretan helburu konkretuak ipini genituen. Apurka 
horiek gainditzen joan gara, eta hemen kultura hori 
sortu dugu, nire ustez. Oso kultura interesgarria da 
gainera; izan ere, gizartearen aldaketa handienak 
ikerketaren emaitzei esker gertatzen dira. 

Zure agintaldiaren erdian Bologna prozesua in-
darrean sartu zen, lizentziatura sistema zaharrak 
graduetara egokituz. Ezarri zenetik sei urte igaro 
dira, zelakoa izan da aldaketa hori zure ustez?
Aldaketa hori ez zen estrukturala bakarrik izan; al-
daketa kontzeptuala ere bazegoen horretan, eta hori 
zen gehien gustatzen zitzaidana. Helburua zen egi-
tura hori Europan ezagutzea eta onartzea; hau da, 
pertsona batek kreditu batzuk egiten baditu gurean, 
kreditu horiek aintzat hartzea Alemaniako uniber-
tsitate batean ere bai. Horrek mugikortasunerako 
abantaila bat ematen du, Europan zehar mugitzeko. 
Halere, ez dakit lortu dugun mugikortasuna handi-
tzea. Gezurra badirudi ere, gure gazteei ez zaie mu-
gitzea gustatzen. Beste aldaketa kontzeptuala zen 
ikasleak ikasketa-prozesuaren agente aktibo bihur-
tzea. Horretarako, irakasteko metodologia aldatu 
behar genuen, kooperatiboa eta dinamikoa izateko. 
Zentzu horretan, aldaketa esanguratsua eman dugu, 
zentzu onean. Asko kostatu zitzaigun, irakasleen 
partetik erresistentzia egon zelako. Azkenik, lan-
merkatura sartzeko emaitzak nahiko onak izan dira. 
Azken ikerketaren arabera, gure ikasleen enplegu-
tasa % 82koa da. Emaitza ona da, baina oraindik ho-
betu behar dugu.

Hizkuntza-politikan, zer egin duzue EHUn graduak 
euskaraz osorik ikasteko bermea izan ahal izateko?
Pauso izugarri onak eman ditugu. Halere, batzuetan, 
egoera konkretu bat gertatzen da, berri handi bihur-
tu eta medio guztietan agertzen da; Medikuntzari bu-
ruz hitz egiten ari naiz... Urtero 200.000 ordu ematen 
ditugu euskaraz, ez dago hori egiten duen inor. Ikas-
leen erdia baino gehiago euskarazko lerroetan matri-
kulatuta dago, eta irakasleen ia erdia elebidunak dira. 
Gradu gehienetan euskara-planean dagoena baino 
gehiago egin dugu, nahiz eta batzuetan arazoak izan, 
Medikuntzaren kasuan esaterako. Ez diot beldurrik 
esateari: Euskal Herriko Unibertsitatea euskararen 
unibertsitatea da. Eta hori, gainera, harrotasunez esa-
ten dut. Halere, jendeak esan dezake gauzaren bat edo 
beste ezin izan duela euskaraz egin; baina horiek ara-
zo puntualak dira, dena bere osotasunean ikusi behar 
da. Unibertsitate honek euskara unibertsitate mailako 
hizkuntza bihurtzeko 30 urtean egindakoa ez du inork 
lortu. Geuk sortu dugu euskara unibertsitarioa. 

elkarrizketa osoa: www.hiruka.eus

 Ez diot beldurrik hau esateari:  
Euskal Herriko Unibertsitatea 
euskararen unibertsitatea da; 

eta harrotasunez diot  



Datorren asteko eguaztenetik 
barikura, urriaren 19tik 21era, 
mendi-astea egingo dute So-
pelako Kurtzio kultur etxean. 

Hiru saio izango dira, hirurak 19:30etik 
aurrera eta doakoak. Hala ere, leku-
kopurua mugatua denez, aurretik gon-
bidapenak eskatzea beharrezkoa da; 
Sopelako udaletxean, Larrabasterrako 
Sopelarin bulegoan edo Kurtzion ber-

tan eska daitezke. Mendiaren gaineko 
jardunaldi hori antolatzeko batu dira 
Munarrikolanda mendi-taldea, Kos-
ta Trail, Bilbao Mendi Film Festivalen 
Mendi Tour atala eta Sopelako Udala. 
Horri esker, hiru ekimen interesgarri 
hobeto ezagutzeko aukera egongo da.

Eguaztenean, hilak 19, Alex Txi-
kon alpinista lemoaztarra izango da 
Sopelan. Txikonek berba egingo du 

Himalaiako Nanga Parbat 8.125 metro-
ko mendiaz; azken urte biotako bere 
erronka izan da hori. 2015eko neguan, 
bere espedizioa gailurretik 275 metrora 
gelditu zen. Pasa den otsailaren 26an, 
ostera, mundu-mailako balentria egin 
eta tontorrera igo zen, Muhammad 
Ali Sadpara eta Simone Moro alpinis-
ta pakistandarrak eta italiarrak lagun-
duta. Dakigula, historia osoan egin 
den lehenbiziko neguko igoera izan 
da. Kritika gogorrak ere jaso ditu Txi-
konek: Tomek Mackiewicz polonia-
rrak ukatu egin du Txikonen eta bere 
kideen lorpena eta Daniele Nardi es-

pediziokideak euskaldunaren aurka 
epaitegira jotzeko asmoa lau haizeeta-
ra zabaldu du, besteak beste.

Eguenean, berriz, 11. ediziora hel-
du den Sopelako Kosta Trail elkarta-
sun-lasterketa izango da protagonista. 
Azken egunean, barikuan, Mendi Tour 
ekimenak Bilbao Mendi Film Festiva-
laren azken edizioko hiru film on eta 
arrakastatsu eskainiko ditu: High and 
mighty, aurtengo film laburrik onena; 
Jurek, alpinismoaren inguruko film 
onena; eta, Bigmen. 

 
info+: Alextxikon.com/eu eta Kostatrail.com/eu

Munarri.com eta Mendifilmfestival.com

Mendiari begirako astea antolatuko dute hilaren 19tik 
21era, Kurtzion. Alex Txikon, Kosta Trail eta Bilbao Mendi 
Film Festivala hobeto ezagutzeko aukera egongo da.

Alex Txikon eta Muhammad Ali Sadpara, Nanga Parbate mendiko gailurrean. © SIMONE MORO

Olaia Tejeda Sainz sopeloztarrak 
Gurpil gaineko Patinajearen 
Nazioarteko Sariketan parte 

hartuko du datozen egunotan, egue-
netik zapatura, hilaren 13tik 15era. 
Show Getxo klubeko kidea da 12 urte-
ko patinatzailea eta Espainiako pati-
naje artistikoko selekzioak deitu duen 
EAEko lehenengo patinatzailea da. 

Lorrain skate-klubak antolatuta, 
patinaje artistikoa modalitateko pro-
ba hori Frantziako Hettange-Grande 
herrian jokatuko da, Luxenburgoko 
mugatik bost kilometrora. Italia, Es-
painia, Portugal, Erresuma Batua, 
Alemania, Herbehereak, Belgika eta 
Frantziako selekzioetako kideek par-

te hartuko dute bertan. Egin beharko 
dituzten dantza ezberdinak honakoak 
izango dira: City Blues, Olympic Fox-
trott, Country Polka, Swing Foxtrott, 
Valse Tudor, Tango Siesta, Kilian, 
Keats Foxtrott, Gilde Valse, eta Fox-
trott Federation, besteak beste. 

Olaia Tejeda, Frantziako 
patinaje proba batean

Basque Expedition Race edo Eus-
kal Espedizio-lasterketa Algor-
tako Ereaga hondartzatik irten-

go da eguenean, hilaren 13an, goizeko 
08:00etan. Abentura-lasterketa leku 
berean amaituko da barikuan; halere 
azken sailkatuak zapatuan heltzea es-
pero dute. Hiru egunean, Bizkaiko 32 
udalerritatik pasatuko da ibilbidea. 
Lasterketan, 31 taldek parte hartuko 
dute; taldeok honako herrialde haue-
takoak dira: Euskal Herria, Galizia, He-
rrialde Katalanak, Danimarka, Suedia, 
Finlandia, Erresuma Batua, Frantzia 
eta Andaluzia, besteak beste.

NonStop Aventura enpresa-anto-
latzailearen arabera, «kirol-modali-

tate hau erakargarria da konbinatzen 
dituelako ondorengo kirolak: trekkin-
ga, mendiko bizikleta, kayaka, trokak 
jaistea, paddle-surfa, espeleologia, es-
kalada eta orientazioa. Azken hori da 
lehiaketako diziplina garrantzitsuena, 
taldeek mapa eta iparrorratza erabi-
liz egin behar izango du-eta ibilbidea. 
Gainera, ibilbidea, hasieran behintzat, 
ezezaguna da; proba hasi baino minu-
tu batzuk lehenago banatuko zaizkie 
taldeei lasterketako mapak».

Modu horretako lehiaketetan ezar-
tzen den legez, jardunaldien artean 
kontrol-puntuak ezarriko dira, eta ho-
rietatik gehienetan igarotzen den tal-
deak irabaziko du. 

Ereagatik irtengo da 
Basque Expedition Race

© EVA SAINZ VAQUERO

Kirolak

Sopelako mendi-astea



Elkar Kirolak txirrindulari-klu-
bak Umeen Bizikleta Festaren 
X. edizioa antolatuko du dome-
ka honetan, urriak 16. Be rango, 

Erandio eta Leioako udalek sortutako 
elkarteko kideek ehunka ume, gazte 
zein heldu espero dituzte egun osora-
ko prestatu dituzten jardueretan. Goi-
zeko 11:00etan hasi gura bazuten ere, 
ordu erdi atzeratuko dute ekimena, 
Eusko Jaurlaritzaren Trafiko Zuzen-
daritzak egin dien eskaera onartuz. 
Hala bada, bizikleta-ibilbidea 11:30ean 
irtengo da Erandioko Obieta kaletik, 
eta Leioako bulebarrean anoa-geldiu-
nea egin ostean, Berangoko Moreaga 
parkean amaituko da, 13:30ak aldera. 
Bertan, txirrindulariei opariak eta mo-

kadutxoak banatuko dizkiete. Modu 
berean, neska-mutilentzako hamaika 
jarduera izango da, esaterako: xtrem 
jump, quad ibilgailuak, puzgarriak eta 
ondo pasatzeko beste hainbat ekin-
tza. Apar-festa egingo dute 13:30ean, 
eguraldi egokia izanez gero. Eta ondo-
ren, 15:00etan, disko-festa izango dute 
gozatzeko moduen, DJ Xaiborregaz. 
17:00etatik aurrera, sendi osoarentza-
ko jolasak izango dira, txokolate-jana-
ren aurretik. Eta festari amaiera baino 
lehenago, funbox factory erakustaldia 
egingo dute, 18:00etan.

Umeen Bizikleta Festan parte-har-
tzea doakoa da, baina aurretik izena 
ematea beharrezkoa dago. 

izen-ematea: Ubfesta.org

Umeen Bizikleta Festa, Berangon

Derrigorrezkoa da umea helduren bategaz inskribatzea. © ELKAR KIROLAK

Euskal Herriko Surf Federazioak 
(EHSF) antolatutako Euskal Bo- 
dyboard Zirkuituak Lemoizko Ba-

sorda kalan izango du bere laugarren 
eta azken etapa, Lemoizko zentral nu-
klearraren aurrean. Zapatu honetan, 
urriak 15, hasiko da eguraldi  eta ola-
tu egokien itxarote-aldia; behar izanez 
gero, epea azaroaren 20ra arte luza-
tuko da. Denbora-tarte horretan, zir-
kuituko azken proba egingo ez balitz, 
sailkapen orokorrak gaur egun dau-
den legez geratuko lirateke. Dena den, 
kategoria nagusian zein gazte-mailan 
horrek ez luke eragingo, surflari bakoi-

tzaren hiru emaitzarik onenak hartzen 
direlako kontuan. Hala, Lemoizko ola-
tuetan erakustaldia eman ala ez, Alex 
Odriozola zumaiarrarentzat izango da 
Euskal Bodyboard Zirkuituaren txa-
pela. Izan ere, Donostian, Sopelan eta 
Zumaian irabazteagatik metatutako 
3.000 puntuek matematikoki txapel-
dun bihurtu dute daborduko. 18 urte 
azpiko kategorian ere, garrantzirik ez 
dauka zentraleko olatua hoberen nork 
hartuko duen. Unai Zubizarreta orio-
tarra txapeldun berria da; Donostian 
eta Zumaian irabazi zuelako, eta 2.730 
puntu lortu dituelako. 

Euskal Bodyboard 
Zirkuitua, Lemoizen

Leioako waterpoloaren jaia, Leioa 
Waterpolo Eguna, egingo da za-
patuan, hilaren 15ean, Leioako 

bulebarrean. Bertan, elkarregaz egote-
ko eta ondo pa satzeko aukera izango 
dute baloi horiaren lagunek. Antola-
tzaileek gogorarazi dutenez, «bizikide-
tzarako jardunaldia da, eta Leioa Wa-
terpolo taldeko kide guztiak bertan 
egotea gura dugu, denboraldi hone-
tan hasi berri diren 6 urteko txikieta-
tik hasi, eta beteranoak arte, baita ho-
rien gurasoak, senideak, lagunak eta 
abarrak ere». Festa 12:00etan hasiko 
da, umeentzako jolasakaz. 13:30ean, 

taldeak aurkeztu, eta argazki ofiziala 
egingo dute. Ondoren, 14:30ean, pae-
lla herrikoia egingo da; txartelak egue-
nean eros daitezke Sakonetan. Arras-
tian ere hamaika jarduera izango da. 

Bestalde, Askartzak bere taldeak aurkeztu ditu.

Leioa Waterpolo Eguna 
ospatuko dute zapatuan

hiruka.eus/harpidetza/laguna/
944 911 337
hirukakoop@hiruka.eus

Urtean,
35 euro

hiruka zaitez!
...eta abantaila askoz goza egizu!

Astekaria eguaztenero zure e-mailean; zozketak  
astean behin; zorion-agurrak, sailkatuak, eskelak... 
merkeago! Laster, umeentzako txokoa ere bai!

HIRUKA Koop.elk.  Martikoena 16, 2. solairua. 48992 GETXO
Abenduaren 13ko Datu Pertsonalen Babes Legearen 15/1999 Lege Organikoaren arabera, erabiltzaileek HIRUKAri emandako datuak 
fitxategi automatiko batean sartuko dira, erabiltzailearekin harremanetan jartzeko eta HIRUKAren informazioa eta publizitatea 
helarazteko. Bestelako erabilpenik erabiltzailearen aurretiko baimen zehatza behar du. Erabiltzaileak nahi duenean datuok zuzentzeko 
edo kentzeko bere eskubideak bete ditzake helbide honetara idatziz: hiruka@hiruka.eus



IÑIGO FERnAndEZ dE MARTIKOREnA 

Aurten Europako eta Munduko para-
kanoa txapelketak irabazi dituzu.
Bai, biak maratoi modalitatean.

Zer sentitu duzu irabaztean?
Aurretik sentitu dudana, kontu berezi-
rik ez. Esperientzia, leku eta jende be-
rriaz gozatu dut. Besterik ez. 

Eta, ez zinen bereziki poztu?
Bai, beste edozein estropadan bezala.

Zelan hasi zinen piraguismoan?
Istripu bat izan nuen orain dela hiru 
urte eta erdi, ia lau. Aurretik, probal-
diren bat egina nuen. Istripuaren on-
doren errehabilitaziorako zerbait egin 
gura nuen, baina hankak ezin nituen 
ondo mugitu. Pentsatu nuen, eta pi-
raguismoa gustuko neukanez, hemen 
hasi nintzen, Plentziako klubean.

Zer dela-eta piraguismoa?
Eskalada egiten nuen; horretan nenbi-
lela izan nuen istripua. Horrez gainera, 
mendiko bizikletan ere banenbilen; pi-
raguismoan ere hasia... Baina hanke-
tan indar handirik ez nuenez, eskalada 
oso zaila bihurtu zen; bizikletarena ia 
ezinezkoa. Piraguismoa, aldiz, egin de-
zaket. Psikologikoki ere ezberdina da: 
piraguan eserita nagoenean inork ez 
du nire ezgaitasunik antzematen. 

Zer moduko harrera egin zizuten klu-
beko beste kirolariek?
Ona, hasieratik oso gustura egon naiz. 
Hemen inoiz ez naute ezberdin trata-
tu, ez kirol egokituko kide gisa ezta 
beste modu batera ere. Izatez, hemen 
ez zekiten egokitutako piraguismo-
rik zegoenik ere; ni ibili naiz hori zein 
kategoriak aztertzen. Onena da beste 
bat naizela. Batzuetan ahaztu ere egi-
ten zaizkie nire mugak, eta zain egon 
behar izan dut noizbait hondartzan, 
piraguaren barruan, ea noiz etorriko 
diren nire bila, kar, kar, kar.

Printzipioz, makuluakaz ondo molda-
tzen zara; uretan ere bai. Sartzeko eta 
irteteko behar duzu laguntza, ezta?
Bai, batez ere, piragua kargatzeko. 
Behar izanez gero, hala moduz era-
man dezaket, baina zailtasun handia-
goa daukat. Bestalde, uretan, ematen 
du hankek ez dutela ezertarako balio, 
baina horiek bideratzen dute besoeta-
ko indarra abiadura lortzeko. Hortaz, 
hanketan indarra duten pertsonek 
baino zailtasun gehiago daukat.

Desberdintasun handia dago pira-
guismo eta parakanoaren artean?
Parakanoa praktikatzen dugun pertso-
nok ezgaitasunen bat dugu. Bestalde, 
arautegiak dioenez, piragua zabala-
goak eta egonkorragoak ditugu, oreka 
mantentzeko arazo gehiago dugulako. 
Horiek dira ezberdintasun bakarrak.

Zelan prestatu dituzu txapelketak?
Ez nituen txapelketak hain laster iza-
tea espero. Hortaz, klubeko entrena-
menduari jarraitu diot, beste taldeki-
deakaz batera, eta ondo atera da!

Uste duzu kirola lagungarria dela le-
sio larriren bat izan dutenentzat?
Kirola guztioi datorkigu ondo, neurriz 
eginez gero; batzuetan neurritik irte-
ten baikara, gutxienez ni. Niri alde psi-
kologikoan ere lagundu nau, horren 
ezean, beharbada, etxezuloan bizi nin-
tekeelako, ezer egin barik eta erreha-
bilitazio eskasagoa eginda, makuluak 
ezin erabilita eta aulki batean. Kon-
tu horietan burua oso arriskutsua da. 
Baina kirola ez baduzu gustuko, beste 
zerbait bilatu behar izango duzu.

Kirol egokituak babes nahikoa jaso-
tzen du zure ustez?
Batzuetan bai; beste batzuetan, ez. Ar-
gazkirako erabiltzen gaituzte askotan; 
baina, gero, laguntza ekonomikoetara-
ko ez gaituzte kirolaritzat hartzen. Eli-
te kategoriako senior batek lor ditzake 
beka eta laguntza batzuk, mundialean; 
ostera, kategoria bereko kirol egoki-
tukook ez daukagu babes ekonomiko 
bera. Halere, ni ez naiz arranguratzen; 
momentuz, zortea aldeko dut. 

  Plentziako klubean 
inoiz ez naute ezberdin 

tratatu. Onena da  
beste bat naizela 

«Argazkirako erabiltzen 
gaituzte askotan»

Piraguismoa probatzea gomendatu du Riverok, «harrapatzen zaituen kirola da-eta». Plentziako klubera hurbiltzera gonbidatu ditu HIRUKAren irakurleak. 

Munduko parakanoa 
txapelduna da Higinio 
Rivero Fernández, Plentzia 
Piraguismo Taldeko kidea 
da arrigorriagarra.

Denborapasa

Sudokua
Gogoan hartu 1etik 
9ra arteko zenbaki 
denek agertu behar 
dutela zutabe, 
ilara eta azpilauki 
bakoitzean.

Soluzioa

Ura
(Abenduak 21-Urtarrilak 19)

Ezertarako gogorik ez duzunez, erabat etsita senti-
tuko zara. Egoera horri aurre egiteko giroa aldatzea 
komeni zaizu. Aldaketak egiten ahalegindu zaitez.

Hostoa 
(Apirilak 20-Maiatzak 19) 

Sartu zaren nahaspilatik onik ateratzea ez da bate-
re erraza izango, ezta denon gustukoa ere. Ezuste-
ko diru-sarrerak izan ditzakezu.

Iratzea 
(Abuztuak 18-Irailak 16)

Hilabete honetako aste-akabuak oso aproposak 
izango dituzu jende interesgarria ezagutzeko. Zu 
izango banintz ez nintzateke etxean geldituko.

Otsoa 
(Urtarrilak 20-Otsailak 18) 

Oso kezkatuta ibiliko zara egunotan; zalantza asko 
izango dituzunez, kostatuko zaizu lasaitasun-une-
rik aurkitzea, baina izan izango dira.

Eguzkia 
(Maiatzak 20-Ekainak 18)

Eguraldi aldaketek fisikoki zein psikikoki kaltetuko 
zaituzte. Ostera, dirua aurrezteko hartu duzun era-
bakiak on egiteaz gainera, minak kenduko dizkizu.

Meta 
(Irailak 17-Urriak 16)

Zorteak egiteko garrantzitsua beteko du zure as-
moetan. Dena dela, maitasunean arrisku-egoerak 
alboratzea komeni zaizu. 

Adarra 
(Otsailak 19-Martxoak 20) 

Bihotzeko kontuetan erabat nahastuta zabiltza. 
Dena oreka eta egonkortasuna zela zirudien, bai-
na bat batean eskaintza da nagusi, eskaera baino.

Garia 
(Ekainak 19-Uztailak 18)

Zure inguruan dena ongi dabilenez, ez duzu etor-
kizunaz kezkatzeko beharrik. Halere, estimatzekoa 
da lerro hauek irakurtzen jarraitzea.

Hazia 
(Urriak 17-Azaroak 15)

Sasoi honetan zure senideek eta familiak garran-
tzi handia izango dute zuretzat; horregatik eurakaz 
zerikusia duen denak zugan eragina izango du. 

Aitzurra 
(Martxoak 21-Apirilak 19)

Arrakasta izateko zuk zeuk inork baino hobeto da-
kizu zein baliabide dituzun. Antolaketa egokia lor-
tuz gero, emaitza ezin hobeak lor ditzakezu.

Lastoa 
(Uztailak 19-Abuztuak 17) 

Zuri ez dagozkizun arazoetan ez sartu. Besteek es-
katuta ere, ez zaitez saltsa horietarako burruntzalia 
izan; bestela, damutuko zara-eta!

Negua 
(Azaroak 16-Abenduak 20)

Arazoak ahazteko atsedenaldi bat behar duzu. Bar-
neko tentsioari askatzeko aukera emanez gero, ho-
beto sentituko zara.

Horoskopoa

publi@hiruka.eus
944 911 337

Urtebetetze, 
ezkontza zein 
jaiotza...
Bidali zeurea!

Zorion  
agurrak

Ongi etorri mundura, txikitxo! Guraso 
paregabeak tokatu zaizkizu. Zure 
irribarretxoa ikusteak pozez bete gaitu 
guztiok. Milaka musu eta maitasun!

Zorionak, morrosko! Jaitsi hortik eta 
goazen zure urtebetetzea ospatzera. 
Alboan duzun emakume eder hori 
irrikan dago zenbat maite zaituen 
adierazteko eta zu musuz betetzeko.

Daborduko hiru urte dira belarri 
luzedun gure panpina jaio zenetik; 
handik hiru hilabetera heldu zen 
etxera. Askoz gehiago ez da hazi 
ordutik... Kar, kar. Zorionak, Lagun!

LEA
AREETA
Izekoren  
partez

migUELOn
ALGORTA
Konporteko  
lagunen partez 

LAgUn
ALGORTA
Familiaren  
partez

5€
SARIA

Uribe Kostan ateratako argazkiaren hurbileko irudia duzu lehiaketa-atal 
honetako protagonista. NON eta ZERI ateratakoa den badakizu?

Lehiaketa. Non da?

Medested
saio bat, 

Urriaren 20a baino lehenago, 
helarazi erantzuna, 

zure izen-deiturak eta 
harremanetarako bide bat hona 

bidalita: hiruka@hiruka.eus
edo 944 911 337

aurpegi-tratamendua:
azala tinkatu eta 
finkatzeko, zahartzearen 
ondorioei aurre egiteko... 
Urdulizko Kumara 
zentroaren ekimenez.



Sakonean

testUa: JUAn LUIS MUGERTZA 
aRGaZKIaK: AndOnI RUIZ ETXEBERRIA andoniargazkiak.blogspot.com

Hegaztien 
migrazioa

argitu gabeko fenomenoa

Ezkerrean, kurrilo-aldra edo multzoa.  
Goian, handian, zapelatza;   

ondoan, ubarroia eta zozoa.

Natura eta ezustekoak sarri askotan elkarren 
ondoan joan arren, hegaztien migrazioa da, 
urtero-urtero, hutsik egin gabe ezagutzen 

dugun gertaerarik hunkigarrienetakoa. Sasoi bate-
ko baserritarrek eguraldiaren berri izateko tenporei 
kontu egiten zieten bezala, antzinako igarleek etor-
kizuna asmatzeko hegaztien hegaldiei erreparatzen 
zieten, zenbait espezien etorrerak ekaitza edo izurri-
teen berri ematen baitzuten. Ez oso aspaldian, utzi-
tako (XIX) mendearen erdialdean, bazegoen jende 
asko kukua udazkenaren etorrerarekin batera gabi-
rai bihurtzen zela pentsatzen zuena. Gaur egun, ho-
lako usteak nahikoa alboratuta badaude ere, Euro-
pa eta Afrikaren artean urtero egiten diren txorien 
migrazioaren gainean galdera asko daude oraindik 
airean: baso-txinbo bezalako txoritxo batek, zelan 
egin dezake hainbeste kilometro? Zerk gidatuta egi-
ten dute harako eta honako bidea?

Hegaztiak lekuz aldatzearen arrazoiak
Europako iparraldeko negu gorriko leiak, elurrak eta 
hotzak hegazti asko lekuz aldatzera behartuko dituz-
te. Dena den, bestelako baldintzek eraginda mugitu-
ko dira sasoi honetan txori multzo handiak. Urtaro 
aldaketak belardi mota asko zimelduko ditu, eta ha-
ziak baino ez dira geldituko. Zuhaitz eta zuhaixkei 
ere beste horrenbeste gertatuko zaie, eta udaberriak 
horren txukun apaindutako hostoak galduko dituz-
te. Anfibioak hezetasunaren usainera murgildu edo 
lurperatu dira, eta birigarroak horren gogoko dauz-
kan barraskiloek euren burua oskoletan gordeko 
dute. Migraziora ez jotzeak elikadura aldatu beharra 
dakar, eta hori ez dago edozein txoriren bizi baldin-
tzetan. Gainontzeko argudioak kontutan hartzekoak 
badira ere, elikagairik eza aipatu behar da beste guz-
tien gainetik. 

Hegazti saldoak
Laster, Euskal Herriko zeruaren arbelean antzarek, 
ahateek, kurriloek eta ubarroiek txukun asko idatzi-

ko dituzten V itxurako hizkiak ikusteko parada ede-
rra izango dugu. Holako formazioak osaturik, txorien 
ikuspegia zabalagoa izaten da, eta lasterketa bizi ho-
rretan (antzarrak eta kurriloak kenduta) oso espezie 
gutxi izango dira euren kumeez arduratzen direnak. 
Gure begietarako horren ikusgarriak ez dira izango, 
baina usoak, enarak, txontak... bezalako eguneko 
migratzaileek ere talde handiak egin ohi dituzte, eta 
batzuetan espezie bat baino gehiago osatuta. Gaue-
ko migratzaileek, osterantzean, elkarrekin joateko 
joera handirik ez daukate. Horien artean zenbait li-
mikola aipa daitezke: antxeta, txenada, ahateak... 

Bidaiaren oztopoak
Proba luze eta gogor horretan parte hartuko duten 
hegaztiek, gehienetan, trabak baino ez dituzte topa-
tzen. Batzuetan, eguraldi txarra saiatuko da enbara-
zua egiten. Besteetan, laino itsua ez bada, kontrako 
haize indartsuak itxaroten izango dituzte, eta hantxe 
egongo dira ilargiari, izarrei edo bidea ondo eraku-
tsiko duenari begira. Harrapari asko (gabiraiak, be-
latzak...) mendi-lepoetan edo pasako talaietan ze-
latan egongo dira nekatutako harrapakinari kolpe 
emateko prest. Naturaren zikloak berez sortutako 
larritasunari gizakiok geure probetxurako eragin-
dakoa gehitu behar zaio. Euskal Herriko ehiza zale-
tasuna dela, nekazaritza intentsiboko lurraldeetan 
lehorteak direla, linea elektrikoak direla..., bidaia-
ren arriskua areagotu baino ez dute egingo.

Migratzaileen ahalmena eta indarra
Ibilbide luzeko migratzaileek, goizean ordu batzuk 
hegan egin ostean, gustuko lekuetan gelditzea, eta 

galdutako energia oneratzea gogoko izaten dute. 
Txontak, esate baterako, 50 km egunean, eta kasu la-
rrietan 100 egiteko gai dira. Gaueko migratzaileek, or-
dea, 400dik 500 km-ra egiten dituzte, eta askoz gehia-
go haizea atzetik badute. Gau osoan gelditu gabe 
hegoei eragiten egoten dira. Gero, zenbait egunetan, 
gure antzera, erreserbak hartzeko, patxada ederrean 
egoteko ahaleginak egiten dituzte, nahiz eta horreta-
rako aukerak gero eta txikiagoak izan. Bidaiarik lu-
zeenak egiten dituen espeziea ipar-txenada ei da.

Autonomia handikoak
Txori guztiek hegan egiteko ahalmena badute ere, 
oso espezie gutxi (itsasokoak, enarak, sorbeltzak eta 
zenbait harrapari) dira hegan doazela euren sabela 
betetzeko trebezia dutenak. Holako balentria egite-
ko kapaz ez diren espeziek, itsaso edo baso-mortuak 
igarotzean, zenbait egun jan gabe ematen dute. Bi-
zirik irauteko, hegazti gehienek energia-erreserbak 
izaten dituzte gorputzean pilatuak, karbono hidrato, 
proteina edo gantza gisa. Gantza erretzean ura sor-
tzen da, eta horrek garrantzi handia dauka herrialde 
beroak igarotzean. Zenbait espezie txikik euren pisua 
bikoiztu egiten dute abiatu aurretik.

Auzokide berrien hautatzea eta lehia
Afrikara lehenbiziko aldiz iristen den hegaztiak mol-
datu beharra izango du. Bertako klima, fauna, elika-
gaiak, lehiakideak... ezezagunak izango ditu, baina 
ez du inolako arazorik edukiko bertakoen bizi baldin-
tzetara egokitzeko. Txoriak joandako sasoian Afrikan 
euriteak izaten dira, eta janaria non-nahi dago. Gai-
nera, egunak laburrak eta beroak direnez, Europan 
baino energia gutxiago kontsumituko dute. Europa-
tik eta Asiatik, Afrikara negu-pasa egitera joandako 
txoriak lau bat milioi izan arren, oso ondo konpon-
tzen dira bertako hegaztiekin. 

Orain guri horren maitagarriak diren hegaztiei 
ongietorria ematea eta errespetua erakustea baino ez 
zaigu falta. Bidaia on! 

daborduko, txori asko Afrikan daude, baina beste askok,  
oraindik, udazkenaren epelaren azken egunak aprobetxatu  
nahi izango dituzte harako ibilbideari ekin aurretik.

Ez dute GPSrik, ez dute behar; 
baina, aurten ere badoaz  

nor bere gustuko autopistatik 
bidesari gabeko bidaiari ausartak

Hezkuntza, Hizkuntza Politika eta Kultura Sailak
(Hizkuntza Politikarako Sailburuordetzak) diruz lagundua

Aldizkari honek
Bizkaiko Foru 
Aldundiaren 
laguntza jaso du

Getxo eta Berango arteko mugan 
bizi da Hugo Salinas, jatorri ar-
gentinarreko artista. 1978an edo 

1979an gurutzatu zuen Atlantikoa, Pa-
ris helburu. Halere, hainbat lurralde 
bisitatu ondoren, Tolosako inauterie-
tan zela, ingurua gogoko izan eta, az-
kenean, Euskal Herrian finkatu zen 
«bizitza osorako». Argentinan, «hiru-
garren mailako hiritartzat» sentitzen 
zuen bere burua: «gure kulturakoak 
aurrerapenerako trabatzat gintuzten, 
Mendebaldekoari eman behar ei zi-
tzaiolako garrantzia». Bertan, «per-
tsona eta artista legez» jardutea «ezi-
nezkoa» egin zitzaion: «Lehenengo 
Mundua izateko beharra geneukan, 
bai ala bai». Hausnarketa horietan 
zebilela, Videla jeneralak Estatu-kol-
pea eman eta diktadura heldu zen. «Ni 
oso gaztea nintzen eta erabaki nuen 
ez nintzela han geldituko, arriskutsua 
zen dena»; Europara etorri zen ahal 

bezain laster. Bertoko hizkuntza be-
rreskuratzeko zegoen ahalegina, kul-
tura propioa, memoria historikoaren 
aldarrikapena eta etorkizun ezberdin 
baten nahia begiko izan zituen Euskal 
Herrian. «Kontu berberak bilatzen na-

bil ni», esan zion orduan bere buruari: 
«Argentinan ez zizkidaten asmo horiek 
onartzen eta Europako txoko honetan 
oraindino euren iragana bilatzen da-
biltza. Orduan esan nuen, ‘hau da nire 
aukera’. Galdezka hasi nintzen eta ba-
serria eta mendia aipatzen zidaten, ira-
ganeko osagaiak bezala. Guk ere hori 
dena bageneukan Argentinan, baina 

landa-eremuak utzaraztera behartu 
gaituzte ia, mendiaz ezin baita bizi. Hi-
rietara joan beharra dago, han langi-
leak behar baitituzte. Hori da hemen 
topatu nuena: kultura eta lurra balioes-
ten direla». Horregatik erabaki zuen 
hemen «berriro hastea», bikotekidea 
topatu, hiru seme-alaba izan eta au-
zokoen aldarrikapen kultural, politiko 
eta sozialakaz bat egin. Aldi berean, ez 
du inoiz sorterria ahaztu. «Arteak ho-
rretarako balio du», laburbildu du Sa-
linasek bere esperientzia. Argentinako 
Andeetan zeramika eta zura dira ohi-
ko artisautza-gaiak, baina, gaur egun, 
«munduko edozein lekutako teknikak 
erabiltzen dituzte», dio. Lurralde ki-
txua ezagutzeko, Machu Picchuraino 
(Peru) mugitzea edo Argentinako An-
deak eta Altiplanoa ikustea gomenda-
tu du; baina, batez ere, Abya Yalako 
jatorrizko herrien borroka antikapita-
listak ezagutzea aholkatu du. 

Hugo Salinas Intiraimi abrapampatarra

 Hango jakiak barik, 
hobe da Abya Yalako 

jatorrizko herrien 
borrokak ezagutzea  

Mundukatuak

«Han bilatzen nenbilena 
bilatzen zuten hemen ere»

Lurraldea
Argentina.

Azalera
2.780400 km2 (Argentinak aldarrikatzen 
dituen Antartikaren zatia, Malvinak eta 
beste uharte batzuk kontuan hartuta, 
3.761.274 km2).

Ingurunea
Abra Pampa, cochinoca departamenduan, 
Txile eta Bolivia arteko mugan.

Biztanleria
9.500 lagun.

Hizkuntzak
Kitxua da Jujuy probintziako bertoko 
hizkuntza bakarra; ez da ofiziala, baina 
ikastetxeetan ematen da, bigarren hizkuntza 
legez. Mugaren bestaldean, Bolivian, 
koofiziala da. Argentinan, 22 dira oraindino 
erabiltzen diren hizkuntza indigenak. 

dirua
Argentinako pesoa.

nongoa
Abra Pampa (Jujuy probintzia, Argentina).

Adina
64 urte.

Zertan dabil
Artean, eta Antzezaleak kolektiboan jardun 
du 20 urtetan. Beharrean ere diseinua eta 
grabatuak egiten ditu. Gainera, ortua eta 
bidaiatzea ditu gogoko.

Ikasketak
Arte Ederrak.

noiztik Euskal Herrian
1978an edo 1979an heldu zen, «diktaduratik 
eta kultura eurozentristatik ihesi».

